
Kon A KiinDen sani di Masaa Jesesi puu kon a kiin gi
Johanisi

Wan wowtu a fesi
We, disi na a lasiti pisi fuMasaaGaduWowtu. Da nawan

fu den gaan apaiti bosikopuman di den e kai Johanisi, ne
en sikiifi a pisi ya. Da, a yuu ten de a be kon gaandi kaba.
Da na wan pikin tabiki den e kai Patimosi a be de e sikiifi
den sani ya. Den be tyai en go fika anda enke sitaafu fu di
a be e biibi a Masaa Jesesi.

Da a pisi fu Masaa Gadu Wowtu ya e taki fu wanlo sani
Masaa Jesesi be puu kon a kiin gi Johanisi, di a be de na
a pikin tabiki ya. Den sani ya be kibii gi libisama, ma
Johanisi si den anga en ain enke gaan foondoo sani. Sani
di be pasa kaba, sani di e pasa anga sani di o pasa bakaten.

Da den sani di Johanisi sikiifi ya, a sikiifi dengi den sama
fu Masaa Jesesi di be e miti makandii a den seibin kondee
na a ten de fu oli keliki. Ma soseefi den de gi ibii sama di e
biibi a Masaa Jesesi tide ete. Da a sikiifi den sani ya gi den
fu den ati sa sidon anga losutu anga fu den oli a biibi go
doo. Bika a yuu ten de, da sama be e sitaafu den biibisama
te, fu di den be e biibi a Masaa Jesesi ede. Da denmu oli go
doo, bika a buku ya e leli taki, te wan dei, da Masaa Gadu
o wini hii den takiman fu a goontapu ya, mokisa anga a
didibii poti a ondoo en futu.

Da, fa Masaa Jesesi e soi Johanisi den sani de, da na
somen sowtu fasi ai soi en den. A soi en somen sani a
nongo fasi, taawan enke pelenki, taawan baka na enke
deen. A soi en fa a saatan, a basi fu didibii takuu kisi.
A soi en fa a kondee fu Masaa Gadu di den e kai a Nyun

Jelusalem moi kisi. Da na so a soi Johanisi somen somen
sowtu sani moo.

Da, te yu o leisi a pisi fu Masaa Gadu Buku ya, da yu o si
kiinkiin taki, Masaa Gadu anga a Manpikin fi en, di den e
kai a Pikin Sikapu, na a winiman fu alaten.

Bigin fu a buku
1 Masaa Gadu soi Jesesi Kelestesi den kibii sani, di mu

pasa dyonson. Masaa Gadu gi en den sani ya, fu a soi den
sama, di e dini en. Ne Masaa Jesesi sende a Engel*f1* fi en
go a Johanisi go soi en den sani ya. 2We, ne Johanisi sikiifi
ala san a si enke kotoigi. Soseefi, a wowtu di komoto a
Masaa Gadu anga ala san Jesesi Kelestesi seefi taki.

3 Da seigi fu wan sama di e leisi den wowtu di Masaa
Gadu puu kon a kiin a ini a buku ya, gi taa sama. Soseefi
tu, seigi fu ibii sama, di e aliki anga ala teke den sani di
sikiifi ya oli. Bika a ten koosube.

Johanisi e sende odi gi den
seibin keliki

4-5 We, mi Johanisi e sikiifi gi den seibin keliki na a
pisiwataa fu Asiya. Meke a gaan bun ati fasi fuMasaa Gadu
di de fu tego, anga den seibin jeje di de a fesi fu Masaa
Gadu kownu sutuu, angaMasaa Jesesi di e taki sani sondee
lei, de anga u. Soseefi, meke u ati de switi. Masaa Jesesi
na a fosi sama di opo komoto a dede. Da, ai libi fu tego. Ne
en na a edeman fu ala den kownu fu goontapu. A lobi wi
te, ne a teke dede meke en buulu lon gi wi, enke paiman
fu puu wi a takuudu anga ogii.

6 Ne a meke u kon de a ini a Nyun Tii fi en, pe a sidon
enke kownu fu tii den foluku. Soseefi, a meke u toon
begiman fu tyai sama kon a Masaa Gadu fesi. A dati meke,
ne en fiti fu fende ala gaandi anga makiti fu tego. Amen,
na so a de!

7We, u luku! Ai kon a ini den woluku! Da, ala sama o

si en. Den sama, di be sutu en anga lansi ne en sikin bee
seefi o si en tu. Da, ala foluku a goontapu sa bali kee e
kusumi gaan kusumi, te den o si en so. Amen, na so a de!
8We, Masaa Gadu e taki: “Mi na a Alfa anga a Omega*f2*!
Sobun a Fosiwan anga a Kiiboiwan, di abi alamakiti. Awan
di de, di be de, anga di e kon.”

Johanisi si Masaa Jesesi a Patimosi
9Mi, Johanisi, na u baala a ini a biibi. Mi e nyan gaan

pina enke u anda seefi, fu di mi tei ati fu oli doo, na a gi
fu a Bun Nyunsu. Soseefi, mi de a ini fende a bun di de a
ini a Nyun Tii fu Masaa Gadu. Ma, mi e tei ati oli doo enke
u anda. Da, mi be de a sitaafu na a pikin tabiki, Patimosi
ya, fu di mi be e taki a wowtu fu Masaa Gadu, anga di mi
be e kotoigi fu Masaa Jesesi. 10 Da, na a dei fu Masaa, da
a Jeje fu Masaa Gadu be de a mi tapu wan apaiti fasi. Ne
mi yee wan gaan taanga tongo a mi baka enke gaan tutu
e boo. 11 A tongo taki: “Sikiifi den sani, di yu e si ya a ini
wan buku, da i sende en go a den seibin keliki a:
1. Efese
2. Simelina
3. Peligamem
4. Tiyatila
5. Saadesi
6. Filadelfiya
7. Laodiseya.”

12We, di mi daai luku, fu si sama e taki anga mi, ne mi
si seibin gowtu kandaa tiki*f3*. 13 Da, mi si wan sama a
den seibin gowtu kandaa tiki mindii. A sama ya gei wan
Manpikin di saka kon toon libisama ya. A wei wan koosi,
di langa doo, te ne en futu. Da, a tei wan gowtu banti lontu
en boo fu ati. 14 En ede uwii weti enke weti katun. Da en
ain de enke faya, e leti lelele. 15En futu de enke, te denpoti

kopoo a ini onfuu. Da, en tongo taki gei wan gaan sula.
16A oli seibin sitali ne en leti ana. Da wan koti fetihow, di
saapu a tu se e komoto a ini en mofu. Da en fesi e beenki
enke a twalufu yuu san.

17 Ne, di mi si en, ne mi kai holow ne en futu enke mi
dede. Ma a poti en leti ana a mi tapu, ne a taigi mi taki:
“Ná feele! Mi na a Fosiwan anga a Kiiboiwan. 18 Mi na
Awan di e libi. Mi be dede, ma luku, mi e libi fu tego. Mi
abi den sooto fu dede*f4* anga dedekondee*f5*.

19“We, sikiifi den sani di yu si. Soseefiden sani, di e pasa
now anga den di o pasa bakaten. 20Mi o taigi yu a kibii toli
fu den seibin sitali, di i be si a mi leti ana, anga den seibin
gowtu kandaa tiki. Den seibin sitali, na den seibin Engel fu
den seibin keliki. Da den seibin kandaa tiki, na den seibin
keliki seefi.

2
A bosikopu gi Efese

1 “Sikiifi gi a Engel*f6* fu a keliki a Efese taki:
Mi di e taki ya, na a samadi e oli den seibin sitali ne en

leti ana, e waka a den seibin gowtu kandaa tiki mindii.
2 Mi sabi den wooko fu u. Fa u e meke moiti anga fa
u e tei ati fu oli doo na a biibi. Mi sabi tu taki u á poi
fudaagi den sama di e du ogii. U be tesi den sama di e
kai denseefi, apaiti bosikopuman fumi ala fasi luku. Ma
u si taki a á de so, na lei den e lei. 3Na fu mi ede u tei ati
oli doo, e teke ala sowtu pina, sondee fu lasi ati.

4Mawan sani fu u de, di á bun a mi. Bika, u lasi a fosi
fasi fu lobi, di u be lobi mi fosi. 5U pakisei on hei u be
de na bigin fu a biibi anga o lagi u de now, di u kai. A
dati meke umu daai u libi, da u du den sani, di u be e du
fosi fosi. Efu u á du dati, fu daai u libi, da mi o kon puu
a kandaa tiki fu u, ne en peesi. 6Ma wan sani fu u de di

bun a mi. Bika, u nái koti anga den sani, di den sama
di e biibi a leli fu Nikolaiti e du, enke fa miseefi nái koti
anga den.

7We, sama, di abi yesi, meke a yee san a Jeje fuMasaa
Gadu e taigi den keliki. A sama di o wini a feti, da mi
sa gi en den sii fu a bon fu libi, di de a ini Masaa Gadu
Paladeisi, fu a nyan.
A bosikopu gi Simelina

8“Sikiifi gi a Engel fu a keliki a Simelina taki, mi di e taki
ya, nami de a Fosiwan anga a Kiiboiwan. Awan di be dede,
ma ai libi baka:

9Mi sabi a pina anga a pooti fasi fu u. Ma toku u gudu.
Mi sabi fa den sama di e kai denseefi Dyu, e kosi u, e taki
ogii fu u. Ma den e lei! Den a ná Dyu! Den na ogii ati
didibii sama.

10Ma, u á feele pina, di o kon miti u. Bika, didibii o
sooto son fu u a dunguu osu fu tesi u. Da, tin dei langa
u o nyan a pina de. Ma, u mu tan biibi, winsi u o dede
seefi. Da mi sa gi u a libi fu tego enke paiman fu di u
wini a feti.

11 Sama di abi yesi, meke a yee san a Jeje fu Masaa
Gadu e taigi den keliki. Sama di wini a feti ná o si dede,
di fu tu toon.
A bosikopu gi Peligamem

12 “Sikiifi gi a Engel fu a keliki a Peligamem taki, mi di e
taki ya, na mi abi a koti fetihow, di saapu a tu se:

13Mi sabi pe yu e tan. Saatan sutuu pe ai ligei de ape.
Ma toku, u oli mi taanga. U á daai baka gi a biibi a mi.
Anga ala fa den kii Antipasi, a tuutuu biibisama fu mi
a u mindii de, a pe saatan e tan, toku u tei ati fu oli mi
taanga go doo. 14 Ma, wan sani fu u á bun a mi. Bika



Kon A Kiin 2:15 6 Kon A Kiin 2:23
wantu sama de a u mindii de tan e oli a leli fu Biliyam,
a man, di be e leli Baalaki fa fu leli den Islayeli sama
fu koli den nyan afokodeei nyanyan anga fu libi motyo
libi. 15 Soseefi sama de a umindii de, di tan e oli a leli fu
Nikolaiti anga den bakaman fi en. 16 U daai u libi! Efu
ná so, mi o kon a u de esi esi. Dami o feti anga den anga
a fetihow, fu mi mofu.

17 Sama di abi yesi, meke a yee san a Jeje fu Masaa
Gadu e taigi den keliki. Sama di o wini a feti, da mi o gi
en a kibii mana fu a nyan. Soseefi mi o gi en wan weti
siton anga wan nen sikiifi sikiifi ne en tapu, di ná wan
sama o sabi boiti a sama, di mi o gi en wawan.

A bosikopu gi Tiyatila
18 “Sikiifi gi a Engel fu a keliki a Tiyatila taki, mi di e taki

ya, na a Manpikin fu Masaa Gadu, di ain e leti faya, da en
futu de enke den poti kopoo a faya:

19Mi sabi den wooko fu u anga a lobi, di u abi gi mi.
Mi sabi a biibi fu u anga a fasi fa u e yeepi taawan. Mi
sabi fa u e oli a biibi go doo. Da mi sabi taki den wooko,
di u e du now bigi moo den, di u be e du a fesi.

20 Ma wan sani fu u de, di á bun a mi. Bika, u fika
a uman di den e kai Isebeli ai du san a wani. A uman
ya e kai enseefi wan apaiti takiman fu Masaa Gadu, ma
ai koli den wookoman fu mi, fu libi motyo libi anga fu
nyan afokodeei. 21Mi be gi en ten fu a daai en libi, fika
a motyo libi. Ma a á wani daai en libi, fika a motyo libi
fi en. 22 Luku! Nowmi o naki en towe a siki bedi! Da, mi
o meke den sama, di be motyo anga en kon a ini gaan
pina, efu den á daai libi, fu fika Isebeli. 23Mi o kii den
pikin fu Isebeli. Da ala den keliki sa sabi taki nami e keli
libisama boo ati anga den pakisei luku.

Mi sa pai ibii sama na a fasi fa en wooko de. 24Ma u

taawan a Tiyatila, di á teke a leli fu Isebeli anga u, di á
leli fu sabi den dipi sani fu saatan, mi ná o poti ná wan
taa lai a u tapu fu u tyai. 25Ma san u abi, u oli dati taanga
fu te enke mi kon.

26-27 Sama di wini a feti, e du den wooko fu mi, te go
miti a kaba pisi, mi sa poti den enke basi a tapu fu den
sama, di á sabi Masaa Gadu. Bika mi Tata gi mi a makiti
de.

‘Den sa tii den anga insii tiki.
Da den sa naki den booko enke tokotoko patu.’

28Dami sa gi en a sitali di e tyai dei kon. 29Sama di abi yesi,
meke a yee, san a Jeje fu Masaa Gadu e taigi den keliki.

3
A bosikopu gi Saadesi

1 “Sikiifi gi a Engel*f7* fu a keliki a Saadesi taki, mi di e
taki ya, na mi abi den seibin jeje fu Masaa Gadu anga den
seibin sitali:

Mi sabi den wooko fu u. Mi sabi taki u e tyai a nen
taki u e libi. Ma a ná tuu! U dede! 2 A dati meke u mu
de na ain, da u gi den taawan di kon swaki a ini a biibi
kaakiti. Bika mi si taki ná wan fu den wooko fu u di u e
du bun sai gi mi Gadu. 3We, u pakisei luku, fa u be kisi
a wowtu fu Masaa Gadu, anga fa u be yee en. Da u daai
libi, fu libi enke fa a wowtu fu Masaa Gadu e leli u. Ma
efu u á de na ain, da mi o kon, te u á fuuwakiti mi. U
pakisei fa wan fufuuman e kon sondee fi i fuuwakiti en.
Na so mi o kon, a wan ten, te u á fuuwakiti mi. Da u ná
o sabi na on yuu mi o kon a u.

4Mawantu samade a Saadesi de, di á tyobodenkoosi.
Den owaka angami angaweti koosimakandii. Bika den
waiti fu dati. 5 Sama di wini a feti, o fende weti koosi fu

wei. Da noiti mi o kaabu en nen puu a ini a buku fu libi.
Mi ná o sen fu taki a fesi fu mi Tata anga den Engel taki
mi sabi en. 6 Sama di abi yesi, meke a yee san a Jeje fu
Masaa Gadu e taigi den keliki.
A bosikopu gi Filadelfiya

7 “Sikiifi gi a Engel fu a keliki a Filadelfiya taki, mi di e
taki ya, na mi de apaiti gi Masaa Gadu, sondee koli. Mi di
abi a sooto fu Dafeti. Te mi opo ná wan sama poi sooto, te
mi sooto, ná wan sama poi opo:

8 Mi sabi den wooko fu u. We, luku! Mi opo wan
doo gi u, di ná wan sama poi sooto. Na sama ain u á
de ná wan sani. Bika u abi pikin kaakiti, ma toku u oli
mi wowtu naamo. Ná wan dei di u sen fu kai mi nen a
sama fesi. 9 Da luku! Mi o meke wantu sama di de na a
kulu fu saatan kon saka kini a doti a u fesi. Da anga den
eigi mofu den musu taki, mi lobi u tuu. Bika den e kai
denseefi Dyu, ma den e lei. Na soso ogii ati didibii sama
den de. 10 Da fu di u oli doo a san mi be taigi u, a dati
meke mi o kibii u gi a gaan tesi di o kon a goontapu fu
tesi den sama di e tan a goontapu.

11Mi e kon dyonson! U oli san u abi taanga! U á mu
meke samakoli u, fu lasi a paimandi de fu u kisi. 12Sama
di wini a feti, mi sa teke en poti enke wan ponsu na a
osu fu Masaa Gadu. Da noti moo a o komoto de. Da mi
o sikiifi a nen fu mi Gadu anga a nyun nen fu mi anga
a nen fu a foto fu mi Gadu, a Nyun Jelusalem, di o saka
komoto a Masaa Gadu ne en, tapu. 13 Sama di abi yesi,
meke a yee san a Jeje fu Masaa Gadu e taigi den keliki.
A bosikopu gi Laodiseya

14 “Sikiifi gi a Engel fu a keliki a Laodiseya taki, mi di e
taki ya, na a Amen! A taki A Kaba! A tuutuu Kotoigi di nái
lei. A FitoowWan. A Bigin fu ala sani diMasaa Gadumeke:

15Mi sabi den wooko fu u. Mi sabi taki u á koo a den

sani fu Masaa Gadu. Ma u á faya tu. A be moo bun efu u
be de kookoo efu u be de faya faya. 16Ma fu di u booko
koo,mekemi o fula u puu a inimimofu ini. Bika u á koo,
ma u á faya tu. 17 Bika u e taki fu u seefi taki u gudu, te
u abi ala sani. Ná wan sani e mankei u. Ma u á sabi taki
u na mofina sani, di de fu tyali gi. U pooti! U beendi! U
de soso sikin! 18 A dati meke mi e gi u a lai taki, u kon
a mi kon bai tuutuu gowtu di boon puu ala tyobo, fu u
gudu. U kon bai weti koosi a mi, wei tapu u piipii sikin.
U kon bai deesi a mi fu poti gi u ain, fu u sa si sani kiin.
19 Den sama di mi lobi, na den mi e kaasi, te den á du
wan sani bun. Ma soseefi, efu den du wan sani bunmi e
taigi den tu. Dami e kiya den e leli den fa denmu libi. A
datimeke, u daai u libi tuutuu, fika ala sipowtu awanse.
20U aliki! Mi taampu a doo mofu e koko a doo! Efu wan
sama yee mi tongo, ne a opo a doo gi mi, da mi sa kon a
ini. Da wi sa nyan makandii.

21 Sama di wini a feti, mi o gi en pasi fu tii sani anga
mi a mi kownu sutuu. Leti enke fa mi wini, ne mi e tii
sanimakandii angami Tata. 22Samadi abi yesi, dameke
a yee san a Jeje fu Masaa Gadu e taigi den keliki.”

4
Johanisi si fa den e gi Masaa Gadu

gaandi a Gadu Kondee
1We, baka den sani ya, ne mi si wan doo opo a Masaa

Gadu a tapu anda. Ne mi yee a tongo di be taki enke, te
i boo wan gaan tutu, taigi mi taki: “Subi kon! Meke mi
soi yu san o pasa bakaten.” 2Ne, wanten, a Jeje fu Masaa
Gadu be de a mi tapu a wan apaiti fasi. We now, ne mi si
wan kownu sutuu a Masaa Gadu Kondee, a tapu. Da, wan
sama sidon na a sutuu ya. 3 Di mi luku, a sama di sidon
na a kownu sutuu ya, ne mi si ai beenki e koti faya enke

den dii dyamanti siton di den e kai jasipisi anga saldiyosi.
Da, wan mutyama de lontu a kownu sutuu ya. Ai beenki e
koti faya enke a dii dyamanti siton di den e kai, simalagi.
4 Di mi luku moo, ne mi si twenti a fo taa kownu sutuu
lontu a sutuu de poti a mindii. Da twenti a fo gaansama
sidon a den sutuu ya. Den gaansama ya, wei weti koosi
fann anga gowtu kownu ati a den ede. 5We, a kownu sutuu
e koti faya nyaw nyaw e goompu, enke te tapu e bali e koti
donduu e leti faya. Soseefi mi yee somen balibali taki e
goompu, komoto na a sutuu ya. Di mi luku moo, ne mi si
seibin fambo anga faya, e leti a fesi fu a sutuu. Den seibin
fambo ya, na den seibin jeje fu Masaa Gadu. 6Namo, mi si
wan sani a fesi fu a kownu sutuu ya, di gei wan gaan ze.
A gei enke a meke anga gaasi di e beenki kiin enke a dii
dyamanti siton di den e kai kelestali.

Da fo libilibi sani de lontu a kownu sutuu. Da fesise anga
bakase fu den lai anga soso kaali ain. 7 A fosi libilibi sani
gei wan lew. Di fu tu gei wan pikin mankaw. Di fu dii fesi
gei libisama. Da di fu fo gei wan ngonini di e fee. 8Da ibii
wan fu den fo libilibi sani ya, abi sigisi mapaapi. Da den hii
sikin fuu kwaa anga ain. Dei anga neti den be e bali taki:
“Kee, Masaa Sebaot, baa!
I de apaiti fasi! I de apaiti fasi! I de apaiti fasi!
Na yu abi ala makiti.
I be de! I de! Da i e kon!”
9-10 We, a sama di sidon na a kownu sutuu tapu, ne en e
libi fu tego. Da ibii leisi den libilibi sani ya o gi en bigi nen
anga gaandi anga daa, da den twenti a fo gaansama o go e
boigi na fesi Awan di sidon na a kownu sutuu. Da den o gi
Awan di e libi fu tego gaandi. Den o puu den gowtu kownu
ati a den ede tapu, towe a fesi fu a kownu sutuu ya. 11 Da
den o taki:
“Yu na wi Masaa! Yu na wi Gadu!

Iwaiti fu kisi bigi nen anga ala gaandi anga alamakiti.

Bika na yu meke ala sani.

Da yu meke den, fu di yu be wani taki
ala den sani ya be mu de.”

5
Na a Pikin Sikapu wawan waiti sai

fu booko a lenti
1 We, mi si wan buku lolo lolo a ini a leti ana fu Awan

di sidon na a kownu sutuu. A buku ya sikiifi a inise anga
doose. A buku ya be tei anga seibin lenti. 2 Namo, mi si
wan gaan taanga Engel*f8* fu Masaa Gadu bali anga gaan
taanga tongo taki: “Sama waiti sai fu booko den lenti fu
a buku, fu opo en?” 3 Ma ná wan sama be de a Masaa
Gadu Kondee efu goontapu ya efu ondoo goontapu di be
poi booko den lenti fu a buku, fu luku go a ini.

4 Namo, mi bali wan gaan adyumadye. Bika ná wan
sama be waiti sai fu opo a buku ya ofu fu luku go a ini.
5Ma wan fu den gaansama taigi mi taki: “Ná kee! Luku, a
Lew fu a lo fu Juda, soseefi a Lutu fu Kownu Dafeti. A sa
booko den seibin lenti fu a buku fu luku go a ini.”

6 Namo, mi si wan Pikin Sikapu taampu a mindii fu
a gaan kownu sutuu anga den fo libilibi sani anga den
twenti a fo gaansama. A gei enke den be kii a Pikin Sikapu
ya weki baka. A be abi seibin tutu anga seibin ain. Disi,
na den seibin jeje fu Masaa Gadu, di a be sende go a hii
goontapu. 7Ne, a Pikin Sikapu waka kon, ne a teke a buku
a ini a leti ana fu Awan di sidon na a gaan kownu sutuu.
8 Di a teke a buku, ne den fo libilibi sani anga den twenti
a fo gaansama boigi ne en fesi fu gi en gaandi. Ibiiwan
fu den be abi wan gitali anga wan paata gowtu komiki. A
gowtu komiki fuu anga a sumee switi sani di den e boon
gi Masaa Gadu. A switi sumee sani ya na den begi fu den
sama fu Masaa Gadu.

9Ne den singi wan nyun singi taki:

“I waiti fu teke a buku booko den lenti fi en.
Bika na yu den be kii.

Da anga yu buulu i be bai sama puu gi Masaa Gadu.
I bai den puu na ala sowtu lo anga ala sowtu tongo

anga ala sowtu foluku anga nasi.
10Ne i meke den toon apaiti begiman, di e tyai sama kon a

Masaa Gadu fesi.
Da den o de a ini fende a bun di de a ini a Nyun Tii

enke kownu.”
11 We, di mi luku, mi si somen Engel fu Masaa Gadu

Kondee. Tin dunsu toon tin dunsu, dunsu toon dunsu.
Den taampu lontu a kownu sutuu fuMasaa Gadu anga den
fo libilibi sani anga den twenti a fo gaansama. 12Nemi yee
den bali anga taanga tongo taki:
“A Pikin Sikapu di den kii,

waiti fu kisi ala makiti anga gudu anga koni anga
kaakiti

anga gaandi anga dyendee fasi anga gaan gafa.”
13 Ne, mi yee ala libi sani a Masaa Gadu Kondee anga

goontapu anga ondoo goontapu anga a ze taki:
“Awan di sidon na a kownu sutuu anga a Pikin Sikapu

mu kisi gafa anga lesipeki anga hei fasi anga kaakiti
fu tego.”

14Ne den fo libilibi sani taki: “Amen, na so a de!” Ne den
twenti a fo gaansama boigi ne en fesi fu gi en gaandi.

6
A Pikin Sikapu booko sigisi fu

den seibin lenti
1We, di mu luku go doo, ne mi si a Pikin Sikapu booko

wan fu den seibin lenti fu a buku. Nemi yee wan fu den fo
libilibi sani taki anga gaan taanga tongo enke te donduu
e bali taki: “Kon!” 2 Di mi luku, ne mi si wan weti asi de.

Wan sama sidon ne en tapu. A de anga wan bo ne en ana.
Da, den be gi en wan kownu ati enke winiman fu wei. Ne
ai go fu feti, wini a wan feti go miti a taawan.

Di fu tu lenti
3Ne a Pikin Sikapu booko di fu tu lenti fu a buku. Ne mi

yee di fu tu libilibi sani taki: “Kon!” 4Ne, mi si wan taa asi
komoto e gwe. A asi ya lebi nyan. Da a sama di be sidon
na a asi ya tapu, be abi wan gaan fetihow a ini en ana. Da a
be mu meke den sama a goontapu be e feti anga denseefi,
e kii denseefi. Da na sowan fasi, da a switi fasi fa libisama
e libi anga den seefi á be o de a goontapu moo.

Di fu dii lenti
5 Namo a Pikin Sikapu booko di fu dii lenti fu a buku.

Ne mi yee di fu dii libilibi sani taki: “Kon!” Ne, mi si wan
baaka asi kon. Da a sama di be sidon ne en tapu be abi
wan wegi a ini en ana. 6 Ne, mi yee enke wan tongo taki
a den fo libilibi sani mindii taki: “Wan pontu bolon, wan
dei wooko moni. Dii pontu alisi, wan dei wooko moni. Ma
u á mu poli a nyanyan oli anga a win ete.”

Di fu fo lenti
7 Ne, a Pikin Sikapu booko di fu fo lenti fu a buku. Ne

mi yee di fu fo libilibi sani bali taki: “Kon!” 8 Di mi luku,
ne mi si wan asi. Da a pii pii, masimasi, de kwenyee so. Da
na a sama di be sidon ne en tapu, den be e kai Dede. Da
dedekondee*f9* be e waka ne en baka. Da den be kisi a
makiti fu kii wan fu ala fo libisama a goontapu. Den be kii
den anga fetihow anga angii anga takuu siki. Soseefi den
meke takuu ogii meti kii den tu.

Di fu feifi lenti
9Ne, a Pikin Sikapu booko di fu feifi lenti fu a buku. Ne,

mi si a apaiti begi tafaa pe den e boon sani gi Gadu daa. Di
mi luku na a tafaa ondoo, ne mi si den akaa fu den sama

di den be kii fu di den e paati a bosikopu fu Masaa Gadu
anga fu di den be e kotoigi fu Masaa Jesesi. 10 Den bali
anga gaan taanga tongo taki: “Oho! Masaa Gadu di á poi
fudaagi ogii! Di á poi lei! On langa yu o tan moo, fosi i
kuutu den sama fu goontapu, di kii u, fu gi den, sitaafu?”
11Ne, den gi ibiiwan fu den wan weti koosi fu wei. Ne, den
taigi den fu den tan ete wan satu pisiten. Den mu tan fu,
te enke ala den taa sama di e diniMasaa Jesesi kon de. Den
biibisama di sama be o kii ete, na a seefi fasi enke fa den
kii den.

Di fu sigisi lenti
12 Ne, mi si a Pikin Sikapu booko di fi sigisi lenti fu a

buku. Ne, goontapu seke te, ná sipowtu. A san daai kon
baaka pii enke koofaya. Da, a gei enke na neti u de. A
mun seefi daai kon lebi nyan enke buulu. 13 Da, leti enke
fa wan gaan taanga winta sa wai den guun nyanyan fu
wan bon towe a doti, na so den sitali kai komoto a tapu
kon a goontapu. 14Ne, mi si goontapu a tapu anda ali lolo
ligii enke tyatyali. Ala den mongo anga den tabiki diipi
komoto a den peesi. 15Ne, son sama lon go kibii a ini den
olo a den mongo mindii. Taawan go kibii a den gaan siton
baka a den mongo tapu. Den kownu fu goontapu, den
bigiman, den suudati edeman, den guduman, den man
angamakiti, den saafu anga ala den sama di á be de a saafu
seefi. Den ala fiya lon go kibii. 16Ne, den sama e taigi den
gaan mongo anga den gaanbigi siton taki: “U kai a u tapu
kibii u, fu Awan di sidon na a kownu sutuu á si u anga fu
a Pikin Sikapu á sitaafu u. 17 Bika a gaan kuutu dei fu a
atiboon fu den doo. Da sama o poi tan a libi?”

7
Den wan ondoo anga fotenti a

fo dunsu sama

1Bakadati, nemi si fo Engel*f10* fuMasaaGadu taampu

a den fo uku ede fu goontapu. Den tapu a winta a den fo
uku fu goontapu, meke a á poi wai kon a soo, a á poi wai
go a ze. Da soseefi a á poi wai den udu bon tu. 2Ne, mi si
wan taa Engel fu Masaa Gadu komoto na a se fu san opo.
Da a Engel ya, abi a sitampu fu a libilibi Gadu ne en ana.
Ne a bali taanga taki anga den fo Engel fu Masaa Gadu di
be kisi makiti fu du ogii anga a dee doti anga a ze. A taki:
3 “U á du ogii anga a dee doti, a ze anga den udu bon ete!
U tan fosi, meke wi naki a sitampu fu Masaa Gadu a den
sama di e dini Masaa Gadu fesi ede fosi!”

4 Ne, mi yee onmen sama be de, di den be mu naki a
sitampu gi. Wan ondoo anga fotenti a fo dunsu (144.000)
sama. Den ala fiya be komoto a den lo fu Islayeli.
5A lo fu Juda abi 12.000
A lo fu Luben abi 12.000
A lo fu Gat abi 12.000
6A lo fu Aseli abi 12.000
A lo fu Naftali abi 12.000
A lo fu Manase abi 12.000
7A lo fu Simiyon abi 12.000
A lo fu Leifi abi 12.000
A lo fu Isakali abi 12.000
8A lo fu Sebulon abi 12.000
A lo fu Jowsef abi 12.000
A lo fu Benyameni abi 12.000.

A gaan kulu sama
9 Bakadati, ne mi si wan gaan kulu sama, di ipi tee, ná

wan samapoi teli den. Den taampu a fesi fu a kownu sutuu
anga fesi fu a Pikin Sikapu. Den sama ya, komoto na ala
sowtu nasi, lo, foluku anga tongo fu goontapu. Den wei
weti koosi, da den de anga palon taka a den ana. 10 Den e
bali anga gaan taanga tongo taki:
“Na Masaa Gadu di sidon na a kownu sutuu

anga a Pikin Sikapu wawan
ala yeepi e komoto kon a libisama ya.”
11 Ne, den Engel fu Masaa Gadu, den gaansama anga den
fo libilibi sani taampu lontu a kownu sutuu. Den towe
denseefi a fesi fu a kownu sutuu a doti, ne den e gi Masaa
Gadu gaandi.

12Den taki:
“Amen, na so a de!
Na a Gadu fu wi abi
ala gafanen anga ala gaandi
anga a koni anga daa anga lesipeki
anga a makiti anga taanga fu tego.
Amen, na so a de!”

13Ne, wan fu den gaansama akisi mi taki: “Sama a den
sama di wei weti koosi fann de? Pe den komoto?”

14Ne, mi piki en taki: “Masaa, mi á sabi, ma yu sabi.”
Ne, a taigi mi taki: “Den sama ya, na den sama di

komoto a ini a gaan pina a goontapu. Den be wasi den
koosi a ini a buulu fu a Pikin Sikapu weti fann. 15 A dati
meke,
den de a fesi fu a kownu sutuu fu Masaa Gadu.

Den e dini en dei anga neti a ini en osu.
Awan di sidon na a kownu sutuu o de a den mindii. Da a o

kibii den fu ná wan sani du den moo.
16Angii anga dee wataa ná o kii den noiti moo.
A ati san seefi ná o boon den moo.

Ná wan pikin sowtu waan seefi den o fii moo.
17 Bika, a Pikin Sikapu, di de a mindii koosube fu a kownu

sutuu, sa solugu den.
A o tyai den go a pe a wataa di e gi libi e lon, fu den

sa fende diingi.
Da Masaa Gadu o dee ala den wataa ain.”

8
A Pikin Sikapu booko di fu seibin lenti

1 We, ne a Pikin Sikapu booko, di fu seibin lenti.
Bakadati, ne, ala sani aMasaa GaduKondee a tapu, koo pii,
wan afu yuu langa so. 2Ne, mi si den seibin Engel*f11*, di
e taampu a Masaa Gadu fesi. Den gi ibiiwan fu den wan
tutu.

3Ne, mi si wan taa Engel fu Masaa Gadu go taampu na a
apaiti begi tafaa, pe den e boon switi sumee sani gi Masaa
Gadu. A be abi wan gowtu peeti, di den e boon sumee switi
sani gi Masaa Gadu. Den be gi en somen sumee switi sani,
di den e boon gi Masaa Gadu mokisa anga den begi fu den
sama fu Masaa Gadu. A be mu boon den sumee switi sani,
na a apaiti tafaa tapu, di de a fesi fu a kownu sutuu. 4Ne,
a somoko fu den sumee switi sani, di be de a ini a gowtu
peeti fu a Engel, komoto ne en ana e go a tapu a Masaa
Gadu fesi, makandii anga den begi fu den sama fu Masaa
Gadu. 5 Bakadati, ne a Engel teke a gowtu peeti, ne a teke
faya na a apaiti begi tafaa lai a ini. Ne, a fiingi a faya kon
a goontapu. Ne, donduu e bali, tapu e meke gwullu e koti
faya, te hii goontapu e seke.

Den fosi fo Engel boo den
tutu fu den

6Ne, den seibin Engel, di be abi den seibin tutu e seeka
fu boo den tutu.

7Ne, a fosi Engel boo a tutu fi en. Ne, wan sowtu alen,
gei pisipisi eisi mokisa anga faya anga buulu e kai kon a
goontapu. Da, efi i paati goontapu a dii, da wan fu den dii
pisi fu goontapu boon, te a kaba kelle. Da, na soseefi wan
fu ala dii udu bon anga guun uwii boon tu.

8 Ne, di fu tu Engel boo di fi en tutu. Ne, den iti gaan
wan sani enke wan gaanmongo, e leti faya, go a ini ze. Da,
efi i paati a wataa fu ze a dii, da wan fu den dii pisi toon
buulu. 9 Soseefi, efi i paati den sani di e tan a ini ze a dii

kulu, da wan fu den kulu dede. Wan fu ala dii sipi seefi, di
be de a ze, sungu kaba a soso tu.

10 Ne, di fu dii Engel boo di fi en tutu. Ne, wan gaan
sitali komoto a tapu e leti faya enke fambo e kon. Ne, a
kai a wan fu ala dii liba anga wan fu dii fu den mama liba
a ondoo doti pe ala wataa e komoto. 11We, na a sitali ya
den e kai Bita. Wan fu ala dii liba wataa a goontapu kon
bita. Da somen sama di be diingi a wataa ya be dede. Bika
a wataa be bita.

12Ne, di fu fo Engel boo di fi en tutu. Da efi i paati a san,
a mun anga den sitali a dii, da wan fu den dii pisi fu a san,
a mun anga den sitali dunguu baaka pii. Dati wani taki, fo
yuu langa a san nái pii. Neti seefi a mun anga den sitali
nái gi faya fu kiin peesi tu, fo yuu langa.

13 Ne, mi si wan ngonini e fee, te a tapu. Ne, mi yee a
bali anga gaan taanga tongo taki: “Heelu! Heelu! Heelu
fu den sama di e tan a goontapu! Fu den dii tutu di fika
ete, fu den dii Engel boo.”

9
A tutu di meke di fu feifi

1We, ne di fu feifi Engel*f12* boo di fi en tutu. Ne, mi si
wan sitali komoto a tapu kai kon a goontapu. Ne, den gi a
sitali a sooto fu a opo a mofu fu Abisi, a dipi peti di ná abi
ondoo. 2Ne, di a opo en, ne somoko e komoto ini enke a
somoko fu wan gaan onfuu. Da a somoko ya dunguu a hii
tapu pii, te yu nái si a san moo.

3 Ne, makonkon e komoto a ini a somoko e kon a
goontapu. Ne den gi den a seefi makiti di kukutu tee abi.
4Ne, den bali den makonkon taki, den á mu nyan ná wan
gaasi fu goontapu efu wan taa uwii. Da soseefi den á mu
nyan na wan uwii fu den udu bon. A wan sani di den be
mu du, na fu nyan den sama namo, di ná abi a sitampu fu

Masaa Gadu a den fesi ede. 5 Da, feifi mun langa den be
mu pen den gi den sikin ati. Ma, den á be mu kii den. Da,
a pen be e ati den leti enke, te kukutu tee nyan yu. 6We,
den dei de, da libisama o suku dede, ma den ná o fende en.
Den o angii fu dede, ma dede o lon kibii gi den.

7 Den makonkon ya be gei asi, di de kaba kaba fu go a
feti. Den be wei wan sani di gei wan gowtu kownu ati a
den ede. Da, den mindii fesi be gei libisama. 8 Den be abi
uwii enke umanpikin. Den tifi be gei lew tifi. 9 Den be
wei wan sani enke insii impi. Te den e fee, den mapaapi
e bali enke te somen asi e hali wagi e go a feti. 10 Den be
abi tee enke kukutu tee angamaka. Da amakiti fu gi sama
sikin ati de na a tee fu den. Da feifi mun langa den o gi
libisama pen. 11Da a kownu fu den makonkon, na a Engel
fu a Abisi, a dipi peti di ná abi ondoo. Da a Hebelei Tongo
den e kai a Engel ya, Abadon. Ma a Giiki Tongo den kai en,
Apoliyon*f13*.

12Da, a fosi heelu pasa! U luku bun! Ete tu heelu, de fu
kon ete!

Di fu sigisi Engel boo fi en tutu
13Ne, di fu sigisi Engel boo di fi en tutu. Ne mi yee wan

tongo taki komoto a den fo uku fu a apaiti begi tafaa, di
de a fesi fu Masaa Gadu, pe den e boon sumee switi sani gi
Masaa Gadu. 14A tongo ya taigi di fu sigisi Engel fu Masaa
Gadu, di abi a tutu taki: “Losi den fo Engel, di den tei a
Efalata Liba.” 15Ne, den losi den fo Engel ya, di be de kaba
kaba e luku a yuu, a dei, a mun anga a yali, fu kon, fu den
kii wan fu ala dii libisama a goontapu. 16 Ne, wan tongo
taigi mi taki, na tu ondoo miliyun (200.000.000) suudati
de, di e lei a den asi tapu.

17Da, a ini a sani di mi si, mi si den asi anga den suudati
di be e lei a den tapu. Den be wei lebi, baaw anga taya insii

impi. Den ede fu den asi be gei lew ede. Den be e puu faya
anga somoko anga podoo a ini den mofu ini.

18 Den dii ogii ya, a faya, a somoko, anga a podoo, di e
komoto a ini den asimofu ini, be kiiwan fu ala dii libisama.
19Bika, a makiti fu den asi de a ini den mofu anga den tee.
Bika a tee fu den be meke enke takuu sineki, da a abi ede.
Da, anga a tee ya, den be e nyan sama gi den pen.

20Ma toku seefi, den sama di fika a libi, á daai den libi
fu kon dini Masaa Gadu. Efu den be daai den libi, den be o
kaba fu begi den takuu jeje. Soseefi den be o kaba fu begi
den pobiki gadu, di den meke anga gowtu, solufu, kopoo,
siton anga udu. Den gadu ya di á poi si ofu yee ofu waka.
21 Da, soseefi den á daai libi, fika a kii sama wooko. Da a
tofuu wooko, a motyo fasi anga a fufuu seefi, den á fika.

10
A pikin opo buku

1Bakadati, nemi si wan taa taanga Engel*f14* fuMasaa
Gadu, saka komoto a tapu. A wei wan woluku enke koosi.
Dawanmutyama be de ne en ede. En fesi be e beenki enke
a san. Da en futu de yee enke, te den poti ayee a faya. 2Da,
a be oli wan pikin buku a ini en ana. Da a taampu anga
en leti futu na a ze anga en kukutu futu a soo. 3Ne, a bali
anga gaan taanga tongo enke te lew e bali. Ne, den seibin
donduu seefi bali piki a tapu anda.

4 Ne, di den seibin donduu piki, ne mi be wani sikiifi
san den donduu taki. Ma, mi yee wan tongo taki komoto
a tapu taki: “Ná sikiifi den sani di den donduu taki. Fika
den enke wan kibii toli ete.”

5 Ne, mi si a Engel fu Masaa Gadu, di be taampu anga
wanse futu a ze angawanse a soo, opo en letise ana a tapu.
6 Ne a teke a nen fu Awan, di e libi fu tego alaten, sweli.
Awan di meke tapu anga goontapu anga a ze anga ala san
de a ini. A sweli taki: “A yuu doo! A o bigin now. 7Ma, te

di fu seibin Engel yuu o doo, fu boo du fi en tutu, daMasaa
Gadu sa du ala den kibii sani di be de a ini en pakisei fu du.
Da a o du den leti enke fa a be taigi den apaiti takiman, di
be e du a wooko fi en.”

8Ne, mi yee a tongo, di be taki komoto a tapu, taki anga
mi baka. A taki: “Go, na a Engel di taampu anga wan futu
na a ze anga wan futu a soo. Da teke a buku di de opo opo
a ini a ana.”

9 Ne, mi go na a Engel, ne mi taigi fu a gi mi a pikin
buku. Ne a taigi mi taki: “Luku a buku ya! Teke en, ma i
mu nyanmi en. Te yu o nyanmi en, a o switi a ini i mofu
enke oniki, ma a o bita enke nkasa a ini i bee.” 10 Ne, mi
teke a pikin buku puu na a Engel ana, ne mi nyanmi en.
Da, a be switi a ini mi mofu enke oniki, ma di mi gwili en,
ne a bita enke nkasa a ini mi bee. 11 Ne, a taigi mi taki:
“Taigi ala den sama fu den kondee kondee, ala den foluku,
di e taki ala sowtu tongo anga den kownu ete wan toon
san Masaa Gadu tyai kon a kiin gi yu.”

11
Den tu kotoigi

1 Bakadati, ne den gi mi wan tiki di gei wan doitiki. Ne
den taigi mi taki: “Opo go maiki a osu fu Masaa Gadu pe
Masaa Gadu e tan anga a apaiti begi tafaa pe den e boon
sani gi Masaa Gadu. Da, teli ala den sama di de a ini a osu
fu Masaa Gadu e begi e gi en gaandi. 2Ma, yu á mu maiki
a pisi fu a osu, pe den sama di á sabi Masaa Gadu e kon.
Bika a pisi de, o de fu den sama di á sabi mi. Da, fotenti a
tu mun langa den sama ya, o du ala sowtu ogii anga takuu
anga a foto fu Masaa Gadu. 3 Da, mi o gi tu kotoigi fu mi,
di o wei tyali koosi, makiti, twalufu ondoo anga sigisitenti
(1.260) dei langa fu taki, san mi tyai kon a kiin gi den.”

4Den kotoigi ya, na den tu oleifi bon anga den tu kandaa

tiki, di taampu a fesi fu Masaa Gadu di abi goontapu. 5 Te
wan sama wani du ogii anga den tu kotoigi fu mi ya, da
faya e komoto a ini den mofu kii den feyanti fu den. Da,
te wan sama o peefuu fu du ogii anga den, da na sowan
fasi a o dede. 6Da, a ten di den o taki san Masaa Gadu tyai
kon a kiin gi den, da den o abi makiti fu tapu a alen fu a á
kai. Soseefi tu, den o abi makiti fu daai a wataa kon toon
buulu anga fu meke somen sowtu siki kon a goontapu, te
den wani.

7 Da, te den o kaba anga a bosikopu fu den, da gaan
takuu ogii meti o komoto na Abisi, a peti di ná abi ondoo,
kon feti anga den. Da, a owini den. Da a o kii den. 8Da, den
dede sikin o de na a sitaati fu a gaan foto tapu. Na a foto
ya den be a Masaa fu den, kii a koloisi. Da, den sama be e
koti wan nongo e kai a foto ya, Sowdom anga Egepte*f15*.
9Da, sama fu ala den foluku, lo, tongo taki anga ala sowtu a
sowtu kondee o si a dede sikin fu den tu kotoigi, na a sitaati
tapu, dii dei anga afu langa. Sama ná o wani gi sama pasi
fu beli den dede sikin fu den. 10 Den sama a goontapu e
piisii tuutuu anga a dede fu den. Den o sende kado gi den
seefi. Bika den fende taki, den tu apaiti takiman fu Masaa
Gadu ya be pina den sama di e tan a goontapu.

11Ma, baka den dii dei anga afu, daMasaa Gadu o gi den
tu kotoigi ya libi baka. Da, den o opo taampu a den futu
tapu. Da ala sama di be e luku den feele te, ná sipowtu.
12Ne, den tu kotoigi fu Masaa Gadu yee wan gaan taanga
tongo kai den a tapu anda taki: “U subi kon a tapu dise!”
Ne den opo go a tapu anga wan woluku. Ala den feyanti
fu den e luku den diin fa den e gwe.

13 Ne, a seefi yuu de, ne a doti fu goontapu bigin seke,
te ná sipowtu. Efi i paati a foto a tin, da wan fu den tin
pisi fu a foto booko kai holow. Seibin dunsu sama dede di

goontapu seke so. Namoden taa samadi fika a libi feele te,
ná sipowtu. Ne, den daai e gi Masaa Gadu a tapu gaandi.

14We, da di fu tu heelu pasa! Ma luku bun! Di fu dii o
doo dyonson.

Di fu seibin tutu
15Ne, di fu seibin Engel*f16* boo di fi en tutu. Ne somen

tongo e taki a tapu taki:
“Goontapu komoto a ini a ana fu den kownu fu goontapu!

A kon de a ini a Nyun Tii fu wi Masaa Gadu anga
Kelestesi, a kownu fi en di a be paamisi goontapu,
fu tii sani tego.”

16Ne, den twenti a fo gaansamadi be de sidon a den kownu
sutuu, a fesi fuMasaa Gadu de, kai tapu fesi a doti. Ne, den
bigin gi Masaa Gadu gaandi 17 taki:
“Masaa Gadu, yu abi ala makiti!

Yu de! Yu be de!
Wi e gi i daa baa, fu di i teke a gaan makiti fi yu

fu bigin tii goontapu enke kownu.
18Den foluku ati be boon.

Ma now yu ati o boon.
Da now a yuu doo, fu kuutu den sama di dede.

Da soseefi, a yuu doo fi i pai den wookoman, den
apaiti takiman fi yu.

Ma soseefi a yuu doo tu fu pai den sama fi yu anga den
sama di abi lesipeki gi yu.

Pikinwan anga gaanwan.
Da, now a yuu doo, fi i poli den sama di be poli a goontapu

ya.”
19 Ne, den opo a osu fu Masaa Gadu a Masaa Gadu

Kondee. Ne, mi si a kedee, di den be e poti a mofu, di
Masaa Gadu be meke anga libisama. Ne, tapu e koti faya,
goontapu e seke, doti e piiti, donduu e bali. Da wan gaan
sowtu sii alen enke pisipisi eisi e kai kon a goontapu.

A uman anga a gaanbigi takuu
lebi sowtu sineki

1We, bakadati, nemi si wan gaan foondoomaiki a tapu.
Mi si wan uman. Da a wei a san enke koosi, da amun de ne
en ondoo futu. A wei wan kownu ati ne en ede. A ati ya,
meke anga twalufu sitali. 2 A uman be de anga bee. Da, a
bee be e nyanmi en te, ai bali fu a pen di a be e fii fu meke
a pikin. 3 Da, wan taa maiki be de fu si a tapu. Mi si wan
gaanbigi lebi sowtu kaiman*f17*. A be abi seibin ede anga
tin tutu. Da, na ibiiwan fu den ede a bewei wan kownu ati.
4Da, a tee fu a gaanbigi lebi sowtu kaiman, ali wan fu ibii
dii sitali fu tapu tyai gwe, ne a towe den kon a goontapu.
Ne a gaanbigi lebi sowtu kaiman, go taampu na a uman di
be mu meke a pikin fesi, fu te a pikin be meke, fu a be sa
nyanmi en.

5We, ne a uman meke a pikin, wan manpikin. Ne den
gaapu a pikin tyai go gi Masaa Gadu, a pe a sidon ne en
kownu sutuu anda. Bika, na a pikin ya o tii ala den foluku
foluku, di á sabi Masaa Gadu anga wan insii tiki. 6 We,
ne a uman lon go tan a ini a gaan sabana. Ne a go tan a
wan peesi de, di Masaa Gadu be seeka poti de gi en. Da,
twalufu ondoo anga sigisitenti (1.260) dei langa, Masaa
Gadu o solugu en de.

A gaanbigi lebi sowtu kaiman
lasi a feti

7We, gaan oloku feti sete a tapu, a Masaa Gadu Kondee.
A Engel fu Masaa Gadu di den e kai, Mikayeli anga den
Engel*f18* fi en opo go feti anga a gaanbigi lebi sowtu
kaiman. We, a kaiman anga den takuu jeje feti anga den
baka. 8 Ma, a gaanbigi lebi sowtu kaiman á taanga sai
fu wini a feti. Na so den fiingi en puu towe komoto a
Masaa Gadu Kondee anda. 9Den kisi a gaanbigi lebi sowtu

kaiman fiingi towe go a goontapu. A gaanbigi lebi sowtu
kaiman ya, ne enseefi na a haw gaandi sineki di den e kai
didibii, saatan. Ne en e koli ala den sama a goontapu. Den
fiingi en anga den takuu jeje fi en go a goontapu.

10Ne, mi yee wan gaan taanga tongo taki a Masaa Gadu
Kondee taki:
“Nownow, da Masaa Gadu puu den sama fi en a katibo. A

teke enmakiti, fu ligei enke kownu a ini a Nyun Tii
fi en.

Da, now wi o si a makiti fu Kelestesi.
Bika den puu a kaagiman, di be e tyai den baala anga sisa

fu u go kaagi a Masaa Gadu dei anga neti, towe go a
goontapu.

11Den sama fu Masaa Gadu seefi wini a kaagiman ya,
fu di a Pikin Sikapu be dede towe en buulu fu den ede,

anga fu di den be kotoigi fu a biibi fu den.
Da, soseefi den á be feele fu lasi den libi fu a wowtu

ede.
12A dati meke Masaa Gadu Kondee

anga ala den sama di e tan ape mu piisii.
Ma, heelu fu goontapu anga a ze!

Bika, didibii kon a goontapu
anga gaan atiboon,

fu di a sabi taki, en ten satu.”
A gaanbigi lebi sowtu kaiman e

lon na a uman baka
13We, di a gaanbigi lebi sowtu kaiman si taki, den fiingi

en go a goontapu, ne a bigin fu lon na a uman di bemeke a
manpikin baka. 14Ne, den gi a uman den tu mapaapi fu a
gaanbigi ngonini, fu a fee go a ini a gaan sabana ini, a wan
peesi pe a takuu lebi sowtu sineki ya á be poi kisi en. Da,
na ape den sa solugu en dii yali anga afu.

15 Ne, di a kaiman si taki a uman e gwe, ne ai sipoiti
wataa puu ne en mofu dyullu enke wan liba, fu wasi a

uman ya, tyai gwe. 16 Ma, a doti yeepi a uman ya. Bika
a piiti opo, diingi a liba, di a gaanbigi lebi sowtu kaiman
be sipoiti puu ne en mofu. 17 We, di a kaiman si taki a á
poi kisi a uman, ne en ati boon ne en te, ná sipowtu. Ne,
a daai gwe baka fu go feti anga den taa pikin fu a uman.
Dati na den sama di e du san Masaa Gadu taki, da den e
biibi Masaa Jesesi e taki fu den sani di a be leli den.

A meti di komoto a ze
18 Ne, a gaanbigi lebi sowtu kaiman, go taampu na a

sikin soo fu a ze.
13

1We, ne mi si wan meti komoto a ze kon a tapu. A abi
seibin ede anga tin tutu. Da a wei wan kownu ati a ibiiwan
fu den tutu. Da nen sikiifi a den ede fi en, di e kosi Masaa
Gadu e soso en e poti en wisiwasi. 2 A meti di mi be si,
sikin pende pende enke bubu. Ma en futu be abi saapu
langa nangaa enke tamanuwa*f19*. En mofu bigi badyaa
enke lew. Namo, a gaanbigi lebi sowtu kaiman gi a meti
ya, gaan kaakiti anga a makiti fi en, fu a ligei enke kownu.

3 Ne, mi si taki den naki a meti a wan fu den ede fi en
gi en gaan mankei. Pikinmoo a dede, ma a soo deesi baka.
Ala den sama fu goontapu foondoo te, den bigin ewaka na
a meti baka. 4We, ne den gi a gaanbigi lebi sowtu kaiman
gaandi, fu di a be gi a meti di komoto a ze makiti, fu taki a
libisama tapu. Soseefi den e gi a meti gaandi taki: “Sama
de enke a meti ya? Sama sa feti anga en?”

5A meti ya, fende pasi fu taki bigitaki, kosi Masaa Gadu
e soso en. Da fotenti a tu mun langa a kisi a makiti fu
du a sani ya. 6We, ne a meti opo en mofu fu kosi Masaa
Gadu, fu taki ogii fuMasaa Gadu anga fu kosi a apaiti peesi,
pe Masaa Gadu e tan anga ala den sama di de a Masaa
Gadu Kondee a tapu anda. 7 Den be gi en makiti fu a feti
anga den sama fu Masaa Gadu, di a seeka poti apaiti fi en

seefi, fu wini den. Soseefi a be kisi makiti a tapu fu ibii
lo, libisama fu den sowtu a sowtu kondee, sama fu sowtu
a sowtu tongo anga sama fu ala den foluku. 8Da ala sama
fu goontapu, di nen á sikiifi a ini a buku fu libi fu a Pikin
Sikapu di den be kii, o gi a meti ya gaandi. Ma den sama,
di nen sikiifi a ini a buku fu a Pikin Sikapu, senten fosi
goontapu be meke, ná o du so.

9 Efu wan sama abi yesi, da meke a yee.
10 Efu a de taki, yu mu go a dunguu osu,

da go a dunguu osu namo.
Efu a de taki den mu kii yu anga fetihow,

da meke den kii yu anga fetihow namo.
A dati meke den sama fu Masaa Gadu mu tei ati fu oli doo,
na a biibi a Masaa Gadu.

A meti komoto a ondoo doti
11We, mi si wan taa meti, ma disi komoto a ondoo doti.

A abi tu tutu enke wan pikin sikapu, ma ai taki enke a
gaanbigi lebi sowtu kaiman. 12 Da, anga ala a makiti fu
a fosi meti, a meti ya e wooko gi en leti ne en fesi. Da
soseefi, a meti ya, e meke ala sama fu hii goontapu e gi a
fosi meti di be kisi gaan mankei ne en ede kon bun kaba,
gaandi. 13Ai du gaan foondoo foondoo sani. Seefi ai meke
faya komoto a tapu kai kon a goontapu meke ala sama si.
14 Masaa Gadu be fika a meti di be komoto a ondoo doti
ya, fu a du den foondoo foondoo sani fi en na a fosi meti
fesi. Da anga den gaan foondoo sani di ai du ya, ai koli den
sama di e tan a goontapu. Soseefi, a taigi den sama di e
tan a goontapu, fu denmeke wan gaan pobiki, di gei a fosi
meti, di fetihow be koti ne en ede, gi mankei sondee fu a
dede. 15Ne den gi ameti di be komoto a ondoo doti makiti
fu gi a gaan pobiki di gei a gaanmeti libi fu ameke a pobiki
taki. Da ibii sama di á wani gi a pobiki ya gaandi, ai meke
den kii ala den fiya.

16 Soseefi ameti ya, e meke ala sama fiya kisi wanmaiki

a den leti ana ofu a den fesi ede, gaanwan anga pikinwan,
guduwan anga pootiwan, den sama di de a saafu anga den
sama di á de a saafu. 17Da, a du disi, fu meke ná wan sama,
di sa bai efu seli sani, efu den ná abi a nen fu a meti ofu a
nombuu fu a nen fi en. 18We, da leti koni anga fusutan de
fanowdu fu a sani ya. Sama di koni sa sabi san a nombuu
fu a meti wani taki, bika a nombuu fi en na a nombuu fu
wan sama. Da, a nombuu na sigisi ondoo sigisitenti a sigisi
(666).

14
A singi fu den wan ondoo fotenti

a fo dunsu sama
1Bakadati, dimi luku, nemi si a Pikin Sikapu taampu na

a mongo, di den e kai Siyon anga wan ondoo anga fotenti
a fo dunsu (144.000) sama. Da a nen fu a Pikin Sikapu anga
a nen fi en Tata be sikiifi a den fesi ede. 2Ne, mi yee wan
tongo taki komoto a Masaa Gadu Kondee a tapu enke wan
gaan sula anga, te gaan donduu e bali. A tongo di mi be
yee, be gei te gitaliman be e pee den gitali.

3 Den taampu e singi wan nyun singi a fesi fu a kownu
sutuu fu Masaa Gadu, den fo libilibi sani anga den twenti
a fo gaansama. Ná wan sama be poi leli a singi ya, boiti
den wan ondoo fotenti a fo dunsu sama di Masaa be bai
puu a goontapu. 4Den wan ondoo fotenti a fo dunsu sama
ya, noiti sabi san na uman, bika den be oli denseefi enke
fa den be meke kon a goontapu. Den e waka na a Pikin
Sikapu baka, na ala pe ai go. Bika a bai den a den libisama
mindii, enke fosiwan gi Masaa Gadu anga a Pikin Sikapu.
5Lei á be e komoto a ini den sama yamofu. Da soseefi, den
á be abi fowtu tu.

Den bosikopu fu den dii Engel

6We, mi si wan taa Engel*f20* fu Masaa Gadu, te a tapu

e kon. Da a bali a Bun Nyunsu, di ná abi kaba, gi ala sama,
di e tan a goontapu. A bali en gi ala foluku, ala lo, den
sama fu ala den tongo taki anga ala den sama a den sowtu
a sowtu kondee. 7Ne a bali anga gaan taanga tongo taki:
“U feele Masaa Gadu o! U gi en bigi nen! Bika a yuu di a
o kuutu doo kaba. U gi Masaa Gadu, di meke tapu anga
goontapu, a ze anga ala den peesi a ondoo doti, di e gi den
liba wataa, gaandi.”

8 We, wan taa Engel, di meke di fu tu, kon baka a
fosiwan, ne a taki: “A kai! A gaan foto Babilon kai! Na
a foto ya, be duungu ala den foluku anga a win fu a gaan
motyo fi en.”

9Newan taa Engel, dimeke di fu dii kon a baka fu den tu
fosiwan. Ne a bali anga gaan taanga tongo taki: “A sama
di gi a meti anga a pobiki di gei en gaandi, efu na so i teke
a maiki fi en a i fesi ede efu ana. 10Da a sama de sa diingi
a win, fu a gaan atiboon fu Masaa Gadu. Na a win ya, den
kandi go a ini a kan fu a atiboon fu Masaa Gadu sondee
fu poti wataa a ini mendii en. Da sowan sama den o pina
en anga a gaan ati faya di e leti podoo, a fesi fu den apaiti
Engel anga a Pikin Sikapu. 11A somoko fu a faya, di o pina
den, o de fu si fu tego. Den sama, di gi a meti gaandi anga
a pobiki, di gei en ná o fende losutu a dei ofu neti. Da
soseefi, den sama, di teke a maiki fu a nen fu a meti tu ná
o fende losutu. 12 A dati meke, den sama fu Masaa Gadu,
di e du san a taigi den anga den di e tan poti den biibi a
Jesesi, mu oli doo.”

13 Namo, mi yee wan tongo taki komoto a tapu taki:
“Sikiifi a sani ya taki: ‘Seigi fu den sama di dede gwe anga
a biibi a Masaa fanafu now.’ ” Ne a Jeje fu Masaa Gadu
piki taki: “Eeye! Den o fende boo fu ala den gaan taanga

wooko. Bika now, den o kisi ala san denmu kisi, fu ala den
wooko di den du.”

A goontapu lepi sai fu koti
14 Bakadati, mi luku, ne mi si wan weti woluku. Wan

sama sidon na a woluku ya tapu. A gei wan Manpikin di
saka kon toon libisama ya. A wei wan gowtu kownu ati ne
en ede, da a oli wan gaan koti fetihow ne en ana.

15Ne, wan taa Engel komoto a ini a osu fu Masaa Gadu
a tapu e kon. Ne a bali anga gaan taanga tongo gi Awan di
sidon na a woluku tapu taki: “Teke i babun nefi, da i koti,
bika a yuu fu koti doo. Koti! Bika a nyanyan fu goontapu
lepi pasa peesi kaba fu koti!” 16Ne, Awan di be sidon na a
woluku tapu seengi en babun nefi kon a goontapu. Ne ala
a nyanyan koti te a kaba kelle. Ne a tyai ala san a koti kon
na awan.

17Ne, wan taa Engel fu Masaa Gadu komoto na a osu fu
Masaa Gadu a tapu anda e kon. A abi wan koti fetihow tu.
18Ne, wan taa Engel fu Masaa Gadu di e seeka a faya na a
apaiti begi tafaa pe den e boon switi sumee sani gi Masaa
Gadu komoto kon. A Engel ya, bali anga taanga tongo gi
a Engel di abi a koti babun nefi ne en ana taki: “Seengi i
babun nefi, da i koti den bosu doloifi fu a doloifi bon fu
goontapu, bika den doloifi lepi pasa peesi kaba.” 19Ne, a
Engel fu Masaa Gadu seengi en babun nefi, ne a koti den
doloifi fu a doloifi bon fu goontapu. Ne a iti den go a ini
a gaan baki, di den e masi doloifi. A baki ya, na a gaan
atiboon fu Masaa Gadu. 20 A baki ya, be de a doose fu a
foto. Da, na ape den masi den doloifi. Ne mi si buulu e
komoto a ini a baki e lon seefi dyullu enke liba. A baki be
langa dii ondoo kilomeiti. Da, a dipi tu meiti.

15

Den seibin Engel anga den
seibin sitaafu

1 Ne bakadati, ne mi si wan taa gaan foondoo maiki a
Masaa Gadu Kondee, a tapu. A be foondoo seefi seefi. Mi
si seibin Engel*f21* fu Masaa Gadu. Da den seibin Engel
ya be abi den seibin lasiti sitaafu. Te den sitaafu ya pasa,
da a atiboon fu Masaa Gadu seefi o pasa tu. 2Da, mi si wan
sani enke wan gaanbigi ze. A be e beenki enke gaasi, da a
mokisa anga faya. Namo, mi si sama taampu na a gaasi ze
ya tapu. Den sama ya na den sama, di be wini a meti anga
a pobiki, di be gei en. Na a meti ya be abi a nen di be de
enke wan nombuu. Da, den sama be de anga gitali a den
ana, di Masaa Gadu be gi den. 3 Da, den e singi a singi fu
Mosesi, a wookoman fuMasaa Gadu anga a singi fu a Pikin
Sikapu. Den be e singi taki:
“Masaa Gadu di abi ala makiti,

den sani di yu e du bigi te, den e foondoo sama.
Yu na a kownu fu ala foluku.

Yu e du sani letiopu sondee kukutu fasi.
4Oho, Masaa! Sama sa de di ná o lesipeki yu?

Sama sa de di ná o opo taampu gafa yu nen?
Bika na yu wawan namo de apaiti fasi.
Ala den sama fu den foluku o kon,

da den boigi saka kini gi yu gaandi.
Bika now, ala sama si taki yu e du ala sani anga leti sondee

kukutu fasi.”
Den seibin sitaafu

5 We, bakadati, ne mi si den opo a apaiti peesi a ini a
osu fu Masaa Gadu. Ne, di mi luku moo, ne mi si a kedee,
di e soi amofu diMasaa Gadu bemeke anga libisama. 6Ne,
den seibin Engel di be abi den seibin sitaafu komoto a na a
osu fu Masaa Gadu. Den wei weti kiin koosi e beenki mala

mala angawan gowtu banti lontu den boo ati. 7Ne, wan fu
den fo libilibi sani gi ibiiwan fu den seibin Engel fu Masaa
Gadu wan gowtu komiki. Da den komiki ya, be fuu anga a
gaan atiboon fu Masaa Gadu di e libi fu tego, alaten. 8Da,
a hii osu fu Masaa Gadu fuu anga a somoko fu a bigi anga
makiti fasi fu Masaa Gadu. Ná wan sama di be poi go a ini
a osu ya, solanga den seibin sitaafu fu den seibin Engel á
pasa.

16
Den Engel fu Masaa Gadu kandi

sitaafu towe kon a goontapu
1Ne, mi yee wan gaan taanga tongo bali komoto a ini a

osu fu Masaa Gadu kon gi den Engel*f22* taki: “U go, da u
kandi den komiki fu u anga a atiboon fu Masaa Gadu a ini,
towe go a goontapu.”

2Ne, a fosi Engel go, ne a kandi a komiki fi en anga san
be de a ini, towe kon a goontapu. Ne gaan takuu kokokoko
enke gaan yoyo, booko a den sama, di be abi a maiki fu a
meti anga den sama di be gi a meti gaandi sikin.

3 Bakadati, ne a Engel di meke di fu tu go, ne a kandi a
komiki fi en anga san be de a ini go a ini a ze. Ne wanten
wanten, ne den ze daai kon tan enke a buulu di e komoto a
dedesama sikin. Ne, ala san de a ini ze, di be abi libi, dede
kaba a soso.

4 Ne, a Engel di meke di fu dii kon, ne a kandi a sani
di be de a ini a komiki fi en towe a ini den liba anga den
peesi peesi a ondoo doti, di e gi den liba wataa. Ne, ala
den wataa daai kon toon buulu. 5Ne, mi yee a Engel di abi
a faantiwowtu fu luku den wataa a goontapu taki:
“Masaa Gadu! Yu de kiinkiin sondee fowtu!

Yu na Awan di de. Yu be de senten na a bigin. Yu na
a Apaiti Sama di e du sani leti sondee kukutu fasi,

fu di i kuutu sani a sowan fasi.

6Bika den be kii den sama fi yu anga den apaiti takiman fi
yu meke den buulu lon.

A dati meke yu gi den buulu fu den diingi baka. Da a
bun gi den!”

7Ne, mi yee wan tongo taki komoto na a apaiti begi tafaa
pe den e kii meti boon gi Masaa Gadu daa taki:
“Iya! Masaa Gadu, yu abi ala makiti!

Den sani di yu e kuutu, yu e kuutu den anga leti! Yu
nái meke fowtu.”

8Ne, a Engel di meke di fu fo, kandi a sani di be de a ini a
komiki fi en towena a san fesi. Ne a san fende pasi e leti hii
enke faya e boon libisama. 9We, a san boon somen sama.
Ne den sama bigin kosiMasaa Gadu, di abi alamakiti a den
sitaafu ya tapu. Da, den á daai libi fika a fasi fa den e libi,
fu gafa en nen. 10Ne, a Engel fu Masaa Gadu, di meke di fu
feifi, kandi a sani di de a ini a komiki fi en, kon a goontapu
na a kownu sutuu fu ameti. We, newanten, ne dunguu kai
kon na ala den sama di be teke a meti enke den kownu, fu
tii den. Ne, den e kawden tifi, fu a pen di den be e fii. 11Ne,
den e kosi Masaa Gadu, di de a tapu fu a gaan sitaafu pina
di den be e pina, anga fu di den yoyo soo di be booko a den
sikin. Ma, toku den á daai den libi fika den sani di den be
e du.

12 Ne, a Engel di meke sigisi, kandi a sani di de a ini a
komiki fi en towe kon a goontapu a ini a gaanbigi liba di
den e kai Efalata Liba. Ne a hii gaan liba dee te a de kasaa,
fu meke den kownu, di e komoto na a se fu san komoto sa
fende pasi fu waka kon. 13 Ne, mi si dii takuu jeje. Den
meke leti enke afeemana. Wan komoto a ini a mofu fu
a gaanbigi lebi sowtu kaiman. A taawan komoto a ini a
fosi meti mofu. Da a taawan, komoto a ini a falisi takiman
mofu. 14 Den dii takuu jeje ya, na jeje fu didibii, di e du
gaan foondoo sani. Den jeje ya e gona ala den kownu fu hii

goontapu, fu tyai den konmakandii fu den seeka denseefi
fu go feti na a bigi dei fu Masaa Gadu di abi ala makiti.

15 Ne mi yee wan tongo taki: “U luku! Mi o kon te fu
u membee, leti enke fa fufuuman be sa kon a u sondee u
poti pakisei. Da seigi fu ibiiwan sama di de na ain, oli den
koosi kaba kaba. Bika, den ná o waka soso sikin fu sama si
a sen fu den.”

16 Den takuu jeje ya tyai den kownu fu goontapu kon
makandii, na a peesi di den e kai Harmagedon, a Hebelei
Tongo.

17Ne, a Engel di meke di fu seibin, kandi di fi en komiki
kon a ini a winta a tapu. Ne, wan gaan taanga Tongo
taki komoto na a kownu sutuu a ini a osu fu Masaa Gadu
taki: “A kaba!” 18Ne, faya bigin koti, mi yee somen tongo,
donduu bigin bali, hii goontapu seke gidi gidi, doti e piiti.
Da noiti sowan seke be de a goontapu ete fanafu libisama
de a goontapu. 19 Da, Babilon, a gaan foto, piiti booko a
dii pisi. Soseefi den foto fu den foluku booko kai. Na so
Masaa Gadu membee Babilon. Masaa Gadu teke wan gaan
kan, ne a lai a atiboon fi en a ini, te a fuu, ne a gi Babilon
Foto en enkewin a diingi. 20Náwan tabiki efumongo di be
de fu simoo. Ala fiyawai go lasi. 21Gaanbigi koko eisi di be
e wegi fotenti kilo be e kai komoto a tapu kon a den sama
tapu. Ne den sama bigin kosi Masaa Gadu, fu a sitaafu ya
ede. Bika a sitaafu be ogii seefi seefi.

17
A gaan motyo di sidon a

wan meti tapu
1Ne, wan fu den seibin Engel*f23* fu Masaa Gadu, di be

abi den seibin komiki kon a mi. Ne a taigi mi taki: “Kon,
mi o soi yu, a sitaafu di a gaan motyo uman di sidon a den
somen wataa tapu o fende. 2 Anga a uman ya den kownu

fu goontapu be e motyo. Da, a win fu a motyo libi fi en be
duungu den sama, di e tan a goontapu.”

3Ne, a Jeje fu Masaa Gadu kon wan apaiti fasi a mi tapu,
ne a tyai mi gwe a ini a gaan sabana. Ne, mi si wan uman
sidon a wan lebi meti tapu. A meti ya be abi seibin ede
anga tin tutu. Da, sani sikiifi ne en hii sikin, te a fuu kwaa.
Iniiwan fu den sikiifi, na wan sani di e kosi Masaa Gadu e
soso en, e wisiwasi en. 4A uman ya be wei gaan dii koosi.
A be wei baaw anga lebi koosi mokisa anga somen gowtu
anga ala sowtu dii dii dyamanti siton. Da a oli wan gowtu
kan a ini en ana di fuu anga win. Da a win ya, na a motyo
libi, di a uman ya be e libi. 5Wan nen sikiifi ne en fesi ede.
A sikiifi taki:

KIBII TOLI
A GAANBIGI FOTO BABILON

A MAMA FU ALA DEN MOTYO ANGA
MOTYO LIBI FU GOONTAPU

6 Ne, mi si taki a motyo uman, ya duungu fu a buulu fu
den sama fu Masaa Gadu anga a buulu fu den sama, di be
e kotoigi fu Masaa Jesesi. Di mi si en, ne mi foondoo te, ná
sipowtu.

7 Ne a Engel fu Masaa Gadu akisi mi taki: “Saide meke
i foondoo so? Mi o taigi yu san na a kibii toli fu a uman
anga a meti anga den seibin ede anga den tin tutu, di a
sidon ne en tapu. 8 A meti di i si de, na a meti di be de a
libi, ma now a dede. Da a o opo komoto a na abisi, a peti
di ná abi ondoo, fu kisi en sitaafu fu tego. Ma toku, a o libi
baka. Da, den sama di e tan a goontapu, di nen á sikiifi a
ini a buku fu libi, senten di goontapu sete, sa foondoo, di
den o si a meti ya. Bika, a meti be de, ma a á de moo. Ne,
te wan pisi, ne, a kon a goontapu baka.

9“Wan samamuabi apaiti koni fu fusutan a sani ya. Den
seibin ede, na den seibin mongo tapu, pe a motyo uman
e sidon. 10 Soseefi, den seibin ede, na seibin kownu. Feifi

fu den tii pasa kaba. Wan de enke kownu. Da a taawan
mu toon kownu ete. Ma, te a kon, da a sa tii fu wan satu
pisiten namo. 11 A meti di be libi, ma a dede now, ne en
na taa kownu, di meke di fu aitin. A komoto a den seibin
taawan mindii e go fu den kii en kaba anga en a soso fu
tego. 12 Den tin tutu di i be si, na den tin kownu, di nái
tii ete enke kownu. Ma, den o kisi makiti fu tii makandii
enke kownu anga a takuu meti, fu wan satu pisiten namo.
13 Ala den tin kownu ya, abi a seefi pakisei. Ala den fiya
o gi a meti a makiti fu den anga a leti, di den abi fu taki.
14Den o feti anga a Pikin Sikapu, ma a Pikin Sikapu o wini
den. Bika, en na gaan Masaa a fu ala masaa. En na gaan
Kownu fu ala kownu. Da den sama di e waka ne en baka,
na sama di Masaa Gadu kai poti apaiti fasi anga den di e
tan biibi ne en.”

15Ne a Engel taigi mi tu taki: “A wataa di a gaan motyo
be sidon ne en tapu de, na tyaipi sama a goontapu, den
sowtu a sowtu nasi anga den foluku, di e taki ala sowtu
tongo. 16A meti di i si anga den tin tutu o buuse a motyo
uman ya te, den o daai baka gi en. Den o puu ala san a
abi ne en ana, te a fika piipii sondee wan sani. Da den o
nyanmi en sikin dugu dugu te a kaba, da den boonmi en
anga faya. 17NaMasaa Gadu seefimeke den du san a wani
den du. Den o du a sani ya makandii. Da, den o gi a meti
a makiti fu den, fu te enke den sani di Masaa Gadu be taki
pasa tuu. 18A uman di i be si, na a gaan foto, di abi makiti
na ala den kownu fu goontapu tapu.”

18
A gaan foto Babilon kai

1 Bakadati, ne mi si wan taa Engel*f24* komoto a tapu,
a Masaa Gadu Kondee e kon a goontapu. A Engel ya abi
gaan makiti. Da, a be e beenki te, a be e kiin hii goontapu.

2Ne a Engel bali anga gaan taanga tongo taki:

“A kai! Babilon, a gaanbigi foto, booko kai!

Now a toon wan nesi fu takuu jeje.
Ala sowtu a sowtu takuu sani e tan de.

A toon wan tanpeesi fu nyamasu anga ala sowtu foo
di sama á wani seefi seefi.

3 Babilon booko, bika ala den foluku diingi a win
fu a gaan takuu motyo libi fi en.

Soseefi den kownu fu goontapu be motyo anga en tu.
Soseefi den wenkiiman fu goontapu be kon gudu, fu

di Babilon be abi giili ati fu suku tyaipi dii sani.”
4 Ne, mi yee wan taa tongo taki komoto a tapu a Masaa
Gadu Kondee taki:
“Mi foluku, u komoto a Babilon,

u á taampu anga en na a wan futu,
a den ogii fi en di ai du,
fu u á kisi a sitaafu fi en di a o kisi.

5 Bika den takuudu anga ogii fi en hei doo Gadu.
Masaa Gadu á feegete den.

6Du anga en enke fa a be du anga taawan.
Den sani di den be du, i mu du tu toon moo ipi anga

den.
A win di a be lai a ini kan gi sama fu diingi, meke tu

toon moo taanga, da i gi en meke a diingi.
7We, na a fasi fa a be e libi enke gaan guduman e nyan

e piisii,
na a fasi de i mu pai en baka, anga pina anga tyali.

Bika a be e taki a ini en ati taki:
‘Fa mi de ya, na kownu mi de. Mi á de enke pooti uman di

man dede fika a ganda.
Noiti mi o sabi san den e kai tyai low.’

8 A fu dati ede meke a o kisi a gaan sitaafu ya, na a seefi
dei:

dede, kusumi anga tyali anga gaan angiiten.
Soseefi den o boonmi en anga faya,



Kon A Kiin 18:9 38 Kon A Kiin 18:17
bika a sama di kuutu en, na Masaa Gadu seefi, di abi

ala makiti.
9 “Den kownu fu goontapu, di be e motyo anga en, e libi

gaan gudu fasi anga enmakandii, seefi o kee e dyeme fi en
ede, te den si a somoko fu a faya di e boonmi en. 10Den o
taampu, te a faawe, bika den e feele a gaan pina di miti a
foto ya. Da den o go e bali taki:
‘Heelu, heelu fi yu enke gaan foto Babilon!

Bika a wan satu pisiten, ne i fende i sitaafu so!’ ”
11Ala denwenkiiman fu goontapu e kee e tyali fi en ede.

Bika ná wan sama e bai den sani fu den moo. 12 Den sani
fu gowtu, solufu, dyamanti siton anga gaan dii kaala anga
ala sowtu gaan dii fini ain koosi, baaw wan anga lebi wan
anga ala sowtu dii udu di e sumee switi. Ná wan sama
de di e bai den moo. A den sani di e meke anga olifanti
tifi, dii udu, sani di e meke anga insii, kopoo anga sani di
den e tembee anga moi siton, ná wan sama de di e bai den
moo. 13 Soseefi den sowtu a sowtu sani di den e towe a
nyanyan fu switi en. Sani di den e boon a tafaa fu somoko
gi den gadu gadu fu den. Gaan dii sowtu sumee switi fatu.
Sowtu a sowtu win. Siti oli, bolon fu baka sani anga kalu.
Soseefi den sani enke buliki, sikapu, asi, anga dii asiwagi.
Da soseefi libisama ná bai libisama enke saafu moo tu.

14 Den wenkiiman taki: “Babilon, yu lasi ala den bun
sani di i be abi. Ala den moi moi, dii dii sani fi yu, yu lasi
den, da noiti moo yu o fende den.”

15Ala denwenkiiman, di be seli den sani fu Babilon toon
gudumano taampu, toto gogo, te a faawepoti ana amindii
ede 16 e bali taki:
“Heelu fi yu enke gaan balinen foto!

I be de enke wan uman di be wei gaan dii moi koosi,
gowtu sani anga dii dyamanti kaala!

17 Ne wantoon wantoon so ala den gudu de kaba a soso
so?”

We, namo, da den basi edeman fu sipi, ibiiwan di be e

waka a ze, ala wookoman a den sipi, anga ala taa sama di
be wooko a ze, taampu te a faawe. 18 Di den si a somoko
fu a faya ne den bali kee taki: “Ná wan foto be abi balinen
enke a gaan foto ya!” 19Ne tyali kisi den, ne den bigin kee!
Den teke fukufuku iti a den ede tapu,*f25* da den e bali
taki:
“Heelu fi yu enke gaan balinen foto!

Bika a wan satu pisiten, ne a foto booko so?
Ala den sama di abi sipi a ze di be e bai sani e seli

be toon guduman fu di den be e seli den gudu fi yu.
20We, ala sama di de a Gadu Kondee, u piisii makandii

anga den sama fu Masaa Gadu, den apaiti bosikop-
uman fu Masaa Jesesi anga den apaiti takiman fu
Masaa Gadu!

BikaMasaa Gadu sitaafu Babilon fu den ogii di den be e du
anga u!”

21 Ne, wan gaan makiti Engel fu Masaa Gadu diki wan
gaanbigi siton di gei di den e maa kalu, ne a fiingi en go a
ini ze. Ne a taki:
“Na so den o fiingi Babilon towe tu.

Da noiti moo den sa fende en.
22 Da, noiti moo den o yee den sama, di pee gitali a ini

Babilon moo.
Soseefi sama di e singi efu pee foiti efu boo tutu.

Da ná wan koni tembeeman di o de a ape moo.
Ná wan mii o de fu yee moo a ini Babilon.

23Ná wan faya,
di o leti a ini a foto ya.

Ná wan toow piisii
o de a ini a kondee ya moo.

Fosi fosi den wenkiiman fi yu na be den moo bigiman fu
goontapu.

Da anga den tofuu wooko fi yu, i be koli den foluku

kisi.
24 Na Babilon abi a faantiwowtu fu a dede fu den apaiti

takiman fu Masaa Gadu,
den sama fuMasaaGadu anga ala den taa samadi den

kii a goontapu.”
19

Den sama fu Masaa Gadu e piisii
fu di Babilon kai

1 Bakadati, ne mi yee somen sama e takitaki a Masaa
Gadu Kondee a tapu anda taki:
“Haleluya*f26*!

Na Masaa Gadu abi ala yeepi. Meke wi gafa Masaa
Gadu.

Ne en wawan abi ala makiti.
2MasaaGadu e kuutu sani letiopu sondee kukutu fasi.

Bika a sitaafu a gaan motyo
di be e poli a goontapu anga a motyo libi fi en.

Na so Masaa Gadu pai en baka fu den wookoman fi en di a
be kii.”

3We, ne den somen sama bali ete wan pasi taki:
“Haleluya!
Noiti moo a faya di e boon a gaanbigi foto, Babilon o dede.

Da a somoko fi en o de fu si fu tego alaten.”
4Ne den twenti a fo gaansama anga den fo libilibi sani

kai anga bee a doti fu gi Masaa Gadu gaandi. Da den e begi
en a pe a sidon na a kownu sutuu fi en de taki:
“Amen, na so a de! Haleluya!”

5 Ne mi yee wan Tongo taki komoto na a kownu sutuu
anda taki:
“U gi a Gadu fu wi gaandi!

U den sama, di e dini en,
u di e lesipeki en,

pikinwan anga gaanwan.”

A toow fu a Pikin Sikapu
6Ne, mi yee a tongo fu tyaipi sama. A be gei a balibali fu

wan gaan sula anga a balibali fu gaan donduu. Den taki:
“Haleluya!

Bika Masaa, wi Gadu di abi ala makiti e tii now enke
kownu.

7U meke u meke piisii na ala fasi ne en fesi.
Meke u gafa en gi en biginen.

Bika, a dei di a Pikin Sikapu mu toow doo kaba.
Da a uman fi en seeka enseefi, de kaba kaba fu toow

anga en tu.
8Den gi en wan dii weti koosi,

kiin e beenki fu a wei.”
A dii weti koosi ya, na den bun wooko, di den sama fu
Masaa Gadu be du.

9Ne a Engel*f27* de taigi mi taki: “Sikiifi a sani ya taki:
‘Seigi fu den sama di den be kai, fu kon na a toow osu piisii
fu a Pikin Sikapu.’ ” Ne a taigi mi tu taki: “Na Masaa Gadu
seefi den tuutuu taki ya komoto.”

10 Ne, mi kai anga kini na a futu fu a Engel fu gi en
gaandi. Ma a taigi mi taki: “Ná du a sani ya! Mi seefi ya na
wan wookoman fu Masaa Gadu enke yu anga den taawan
di e tan oli den sani di Masaa Jesesi taki. Na Masaa Gadu
i mu gi gaandi. Bika ala den sani di Masaa Jesesi taki, na
den sani di a Jeje fu Masaa Gadu be poti a ini den apaiti
takiman fi en ati fu den taki.”

A sama di sidon na a weti asi tapu
11Bakadati, ne mi si wan doo opo aMasaa Gadu Kondee

a tapu anda. Ne mi si wan weti asi. Da na Awan di sidon
na a asi ya tapu den e kai, Awan di de fu Fitoow. A Tuutuu
Wan. Te ai kuutu sama, da ai kuutu anga leti. Te ai feti,
da ai feti anga leti tu. 12 En ain de enke faya e leti lelele.

A wei tyaipi kownu ati ne en ede. Da a abi wan nen, di
sikiifi ne en sikin. Ná wan sama di sabi a nen ya, boiti en
wawan. 13Da, a wei koosi di dipi a ini buulu. Da a nen fi en
na, Wowtu fu Masaa Gadu. 14 Den suudati fu Masaa Gadu
Kondee de a lo ne en baka na asi tapu. Den be wei dii weti
koosi fann. 15Wan koti fetihow, di saapu a tu se, e komoto
ne en mofu. Anga dati a o feti wini den sama, di á de fu
Masaa Gadu. Da a o tii den anga wan insii tiki. Da, leti
enke fa den e maa doloifi a ini wan baki fu meke win, na
letiso a o masi den sama ya, a ini a baki fu a gaan atiboon
fu Masaa Gadu, di abi ala makiti. 16 Da wan nen sikiifi ne
en koosi anga en bomafutu taki:
GAAN KOWNU FU ALA KOWNU
GAAN MASAA FU ALA MASAA

A meti anga den falisi takiman fi
en lasi a feti

17Ne, mi si wan Engel taampu na a san tapu. Da a bali
anga gaan taanga tongo gi ala den sowtu a sowtu foo di e
fee a tapu taki: “U ali konmakandii oo! U ali konmakandii
na a gaan piisii fesa di Masaa Gadu seeka gi u! 18U ali kon
nyan den meti fu kownu, suudati edeman anga bigiman
fu goontapu. U ali kon nyan a meti fu asi anga den sama
di be e lei a den tapu anga a meti fu ala den taa sama, den
saafu anga den di a ná saafu, pikinwan anga gaanwan.”

19 Ne mi si a meti anga den kownu fu goontapu anga
den suudati fu den. Den be ali kon makandii fu feti anga
Awan, di be e lei a asi anga den suudati fi en. 20Ne den kisi
a meti anga a falisi takiman. Ne en be wooko gi a fosi meti
e du foondoo sani gi a meti. Bika a be koli den sama di be
abi a maiki fu a meti, anga den di be e gi a pobiki di gei en
gaandi. Ne den fiingi den libilibi go a ini a swampu, di e
leti faya e boon enke den iti podoo ne en. 21Ma, a Sama di
be e lei na a asi tapu, kii den taawan anga a fetihow, di be

e komoto ne en mofu. Ne ala den foo nyan a meti fu den,
te den bee fuu.

20
Den wan dunsu yali

1We bakadati, ne mi si wan Engel*f28* fu Masaa Gadu
saka komoto a Gadu Kondee a tapu e kon a goontapu. A
de anga wan gaan keti anga wan pikin sooto ne en ana. Da
anga a sooto ya, a opo a Abisi, a peti fu ondoo doti, di ná
abi ondoo. 2Ne, a gaapu a gaanbigi lebi sowtu kaiman. A
kaiman ya, na a gaan haw sineki, di be de senten fositen
kaba. Dati na a didibii, saatan. Ne a bui en poti de, fu tan
wan dunsu yali langa. 3Ne a Engel towe en go a ini a peti
fu ondoo doti, di ná abi ondoo. Ne a sooto a olo mofu.
Ne a naki lenti na a doo, fu a á fende pasi komoto a ini a
olo de moo fu go koli den sama fu den nasi nasi fosi den
dunsu yali ya pasa. Da bakadati, da den o losi en fu wan
satu pisiten.

4 We, mi si tyaipi kownu sutuu tu. Da den sama di be
kisi a makiti fu kuutu be sidon na a den kownu sutuu ya.
Ne di mi luku, ne mi si den akaa fu den sama, di den be
koti den neki kii, fu di den be e kotoigi fu Masaa Jesesi
anga a wowtu fu Masaa Gadu. Da den sama ya á be gi a
meti gaandi efu gi a meti di gei en. Da soseefi den á teke a
maiki fi en a den fesi ede anga den ana. Den sama ya kon a
libi baka, da den e tii makandii anga Jesesi wan dunsu yali.
5Den taa sama di be dede, ná opo komoto a dede baka, fosi
den wan dunsu yali ya pasa. Disi na a fosi opobaka a dede.
6Da seigi fu den sama, di de a ini a fosi opobaka a dede ya.
Bika den na den sama fu Masaa Gadu. Den ná o dede di fu
tu leisi. Da den sa de enke apaiti begiman fu Masaa Gadu
anga Kelestesi. Den o sidon anga en, enke kownu fu tii ala
sani anga en makandii, wan dunsu yali langa.

Saatan lasi

7 Da, baka te den wan dunsu yali pasa, da den o losi
saatan puu a sitaafu. 8 Da a o go a pe den nasi nasi e tan
na ala pisi fu goontapu a pe den libisama e tan fu koli den
sama kisi.

Na den foluku ya, den e kai Gog anga Magog. A o tyai
den konmakandii fu feti angaMasaa Gadu. Da den o ipi te
sama ná o poi teli den. 9We, den sama ya komoto na ala
se fu goontapu. Da den o lontu a foto di Masaa Gadu lobi.
A foto pe den sama fu Masaa Gadu e tan. Ma di den lontu
a foto ya so kaba, ne Masaa Gadu puu faya towe komoto a
tapu kon boon ala den fiya kii.

10 Ne den fiingi saatan, a didibii, di be e koli den sama
go a ini a swampu di e boon enke den iti podoo ne en. Den
be fiingi a meti anga a falisi takiman go de tu. Na ape den
o de e pina dei anga neti fu tego.

A gaanbigi weti kownu sutuu
11 Bakadati, ne mi si wan gaanbigi weti kownu sutuu.

Da tapu anga goontapu e lon gwe gi Awan, di sidon na a
sutuu ya. Da noiti moo den be o de fu si. 12 Bakadati, ne
mi si ala sama di be dede, pikinwan anga gaanwan. Den
taampu a fesi fu a weti kownu sutuu. Bakadati, ne mi si
taki buku opo. Da soseefi den opo wan taa buku, a buku fu
libi. Ne Awan, di sidon na a weti kownu sutuu, kuutu den
dedesama gi den sitaafu enke fa a be sikiifi a ini a buku
ya, fa den be libi a goontapu. 13 Ala sama di be dede a ze
be kon a fesi fu a weti kownu sutuu. Soseefi dede anga
dedekondee*f29* puu den dede fu den, kon a fesi fu a weti
sutuu. Ne Awan di sidon na a weti kownu sutuu, kuutu
den enke fa den be libi a goontapu. 14Ne den fiingi dede
anga dedekondee, go a ini a swampu di e boon enke den
iti podoo gi en. A faya di e boon enke den iti podoo gi en
ya, na di fu tu toon dede. 15Da, sama di nen á sikiifi a ini a

buku fu libi ya, da den o fiingi en go a ini a faya, di e boon
enke den iti podoo ne en.

21
A nyun tapu anga a nyun goontapu

1We, bakadati, ne mi si wan nyun tapu anga wan nyun
goontapu. Bika a fosi tapu anga a fosi goontapu be pasa
gwe. Da soseefi a ze á be de moo tu. 2 Ne, mi si a apaiti
foto fu Masaa Gadu, di den e kai a Nyun Jelusalem. A saka
komoto a Gadu Kondee, a tapu anda e kon. A moi enke,
te den seeka wan uman moi te a kaba, wei koosi gi en fu a
toow anga wan man.

3 Ne mi yee wan gaan taanga Tongo taki komoto na a
kownu sutuu fu Masaa Gadu taki: “A tanpeesi fu Masaa
Gadu kon de a pe libisama de. Da Masaa Gadu sa tan a den
sama mindii. Da den o de a foluku fi en, da a o de a Gadu
fu den. 4 A o dee den wataa ain. Da dede, tyali, kee anga
pen ná o de moo. Bika den fositen sani ya pasa gwe.”

5Ne Awan di sidon na a kownu sutuu taki: “U luku ya!
Mi e meke ala sani nyun baka.” Ne a taigi mi taki: “Sikiifi
den sani ya, bika den sani ya, a ná lei. I sa fitoow den.”
6Ne, a taigi mi baka taki: “Ala sani pasa kaba! Mi na a Alfa
anga a Omega! Sobun, mi na a Bigin anga a Kaba fu ala
sani! Ibii sama, di wataa e kii, da mi o gi en wataa di e gi
libi fu tego fu a diingi fu soso. 7 Sama di wini, o fende den
sani ya. Da, mi o de den Gadu, da den o de mi pikin. 8Ma,
den sama di den o iti go a ini a swampu faya di e boon enke
den iti podoo ne en, na den sama di be feele fu oli a biibi
go doo, den sama di á be wani biibi, den sama di be e du
ala sowtu ogii, den kiiman, den motyoman, sama di be e
du ala sowtu tofuu wooko, sama di be e du afokodeei anga
den leiman. Da, disi na di fu tu dede.”

A Nyun Jelusalem

9Ne wan fu den seibin Engel*f30* fu Masaa Gadu, di be

abi den seibin komiki anga den seibin lasiti sitaafu, kon a
mi. Ne a taigi mi taki: “Kon! Mi o tyai yu go soi a uman fu
a Pikin Sikapu di a toow anga en.”

10Ne a Jeje fuMasaa Gadu kon ami tapu wan apaiti fasi.
Ne a Engel tyai mi gwe a wan gaan hei mongo tapu. Ne a
soi mi a apaiti foto, Jelusalem. A saka komoto a tapu, a pe
Masaa Gadu e tan, e kon. 11 Da, a fasi fa Masaa Gadu be e
beenki, be e kiin a hii foto. A foto be e beenki enke wan
dyamanti siton den e kai jasipisi. 12 Den meke wan gaan
hei sikotu lontu a foto. A sikotu ya, abi twalufu doo mofu.
Da na ibii wan fu den doo ya, wan Engel fu Masaa Gadu
taampu. Da na iniiwan fu den doo ya, wan nen fu wan fu
den twalufu lo fu a foluku fu Islayeli be sikiifi. 13Da, a se fu
san komoto fu a sikotu be abi dii doo. Da soseefi na a se fu
san dongo anga opu anga bilo tu. Ala se be abi dii dii doo.
14A fondamenti fu a sikotu fu a foto be sete a twalufu siton
tapu. Da na ibiiwan fu den twalufu siton fu a fondamenti,
wan nen fu wan fu den twalufu apaiti bosikopuman fu a
Pikin Sikapu be sikiifi.

15 A Engel, di be e taki anga mi de be abi wan gowtu
doitiki ne en ana. Da anga a doitiki ya a be o maiki a foto
lontu. Da soseefi a be o maiki den doo anga a sikotu seefi
tu. 16 A foto meke fokanti. A baala anga a langa na awan.
Ne a Engel maiki a foto te doo anga a doitiki. A langa tu
dunsu anga tu ondoo kilomeiti (2.200). A baala anga a hei
fu a sikotu ya, na a seefi enke a langa fi en. 17Bakadati, ne
a Engel maiki a deki fu a sikotu tu. A maiki en leti enke fa
libisama e maiki sani. A sikotu be deki sigisitenti a sigisi
meiti.

18 A sikotu be meke anga wan dyamanti sowtu siton
den kai, jasipisi. Ma a foto seefi be meke anga lala gowtu
e beenki e koti faya. I sa luku pasa ne en kelle enke fa
i sa luku pasa a ini wan gaasi. 19 Den be wei den siton

fondamenti fu a sikotu fu a foto anga twalufu waiti sowtu
dii dii siton.
A fosi siton na dyamanti*f31* seefi.
Di fu tu na wan sowtu dyamanti siton den e kai lasulu

siton.
Di fu dii na a siton den e kai lobeini.
Di fu fo na simalagi
20Di fu feifi be meke anga wan sowtu dyamanti siton den

kai saadonikisi.
Di fu sigisi na saldiyosi.
Di fu seibin na topasi.
Di fu aitin na belili.
Di fu neigin na kiisoliti.
Di fu tin na kiisopasi.
Di fu elufu na safili.
Di fu twalufu na ametisi.

21Den twalufu doo bemeke angawan gaan dii dyamanti
siton den e kai, paaleli. Iniiwan fu den doomofu ya den be
wei anga wan paaleli. Den sitaati fu a foto be meke anga
soifili gowtu. Da i sa luku pasa ne en enke fa i sa luku pasa
gaasi.

22Mi á si wan keliki na a foto ya. A á de fanowdu moo
tu. Bika Masaa Gadu di abi ala makiti anga a Pikin Sikapu
seefi, teke a peesi fu keliki kaba. 23 Soseefi, san anga mun
seefi á de fanowdu fu kiin anda moo. Bika a beenki di
Masaa Gadu e beenki e kiin a hii foto. Da a lampu fu a
foto, na a Pikin Sikapu. 24 Ala den foluku fu hii goontapu
o abi a kiin leti fu a foto ya. Da ala den kownu fu goontapu
o tyai den gudu fu den kon poti a ini a foto. 25Den doo fu a
foto o de opo opo hii dei. Noiti den o tapu den, bika neti á
de anda moo. 26Den o tyai den moi sani anga den gudu fu
den foluku go a ini a foto. 27Manáwan enkii sowtu sani di
á kiin o go a ini a foto. Soseefi, sama di e du ala sowtu sen
sani anga den sama, di e lei ná o go a ini a foto. Ma na den

sama, di nen sikiifi a ini a buku fu libi fu a Pikin Sikapu, na
den o go a ini a foto.

22
A wataa di e gi libi

1 We, bakadati, ne a Engel*f32* fu Masaa Gadu soi mi
a liba di abi a wataa di e gi libi fu tego. A liba ya, e lon
komoto na a kownu sutuu fu Masaa Gadu anga a Pikin
Sikapu. Da a wataa kiin te, ai meke gelen gelen. 2 A be e
lon pasa a mindii fu a gaan sitaati fu a foto. Da na ala den
tu se fu a liba ya, bon be de di be e gi libi. Da twalufu leisi
ai meke nyanyan wan yali. Ibii mun ai meke nyanyan wan
leisi. Den uwii fi en be de fu deesi den nasi fu goontapu.

3A yuu ten de, da ná wan enkii sani o de moo di fuuku.
Ma a kownu sutuu fuMasaa Gadu anga a Pikin Sikapu o de
ape. Da den wookoman fi en sa begi en gi en gaandi. 4Da
den sa miti Masaa Gadu fesi fesi. Da en nen o de a den fesi
ede. 5Neti ná o de moo. Da den ná o abi lampu efu a san
fanowdu moo tu. Bika na Masaa Gadu seefi o de a faya fu
den. Da fu tego den sa tii sani enke kownu.

6 Namo a Engel taigi mi taki: “Den sani ya, na tuutuu
sani fu fitoow. NaMasaa, na a Gadu di be e sende en Jeje fu
piki den apaiti takiman fi en san fu taki. Ne enseefi sende
en Engel fu soi den wookoman fi en den sani ya, di o pasa
esi esi.”

A konbaka fu Jesesi Kelestesi
7Namomi yee wan tongo taki: “U luku ya! Mi e kon esi

esi. Da seigi fu den sama di o teke a bosikopu, di sikiifi a
ini a buku ya.”

8We, na mi, Johanisi yee anga si den sani ya. Da, di mi
yee anga si den sani ya, ne mi kai enke wan dede na a futu
fu a Engel, di soi mi den sani ya, fu gi en gaandi. 9 Ma a
taigi mi taki: “Nono! Ná du so! Bikami na wanwookoman

fu Masaa Gadu leti enke yu anga den baala fi yu anga den
apaiti takiman fu Masaa Gadu anga ala sama di e teke den
sani di sikiifi a ini a buku ya. Na Masaa Gadu wawan yu
mu gi gaandi!”

10Ne a Engel taigimi taki: “Ná kibii a bosikopu fu a buku
ya, poti a wanse. Bika a ten koosube. 11Meke a sama di e
du ogii tan du ogii. Sama di e libi wan tyobo libi, meke a
libi so go doo. Ma sama di e du bun, meke a du bun go doo.
Samadi e libi letiopu fasi, meke a libi so go doo. Samadi de
apaiti fasi gi Masaa Gadu, meke a poti enseefi moo apaiti
fasi.”

12 Namo mi yee wan Tongo taki: “U luku ya! Mi e kon
dyonson! Da mi e kon fu gi ala sama den paiman enke fa
den wooko be de. 13Mi na a Alfa anga a Omega! Sobun a
Fosiwan anga a Kiiboiwan! A Bigin anga a Kaba fu ala sani.

14 “Da seigi fu ala den sama di wasi den koosi kiin. Bika
den o abi pasi fu nyan den sii fu a bon di e gi libi. Da den sa
abi pasi fu go a ini a foto tu. 15Madendagu, den tofuuman,
den motyoman, den kiiman, den sama di e du afokodeei
anga ala den sama di lobi lei, na doose den o tan.”

16Namomi yee wan tongo taki: “Na mi, Jesesi sende mi
Engel kon fu taigi yu den sani ya, fi i taigi den keliki. Mi na
a Lutu fu Kownu Dafeti, soseefimi na a Bakaten Manpikin
fu Kownu Dafeti paansu. Mi na a Beenki Sitali di de fu si
te peesi e kon kiin.”

17Ne a Jeje anga a uman fu a Pikin Sikapu e taki: “Eeye!
Kon!” Da meke ala sama di yee den sani ya taki: “Eeye!
Kon!” Meke samadiwataa e kii kon. Dameke samadiwani
diingi fu a wataa di e gi libi, teke, da den diingi, sondee fu
pai.

18 Mi e wasikoi ibii sama di e yee a bosikopu fu Masaa
Gadu di de a ini a buku ya taki: “Ná wan sama di mu poti
sani a tapu fu san sikiifi ya kaba. Bika efi wan sama du

so, da Masaa Gadu o sitaafu en anga den sitaafu di sikiifi a
ini a buku ya. 19 Soseefi, efu wan sama puu wan sani fu a
bosikopu fuMasaa Gadu di sikiifi a ini a buku ya, daMasaa
Gadu o puu a leti di a be abi fu nyan den sii fu a bon di e gi
libi, di sikiifi a ini a buku ya. Soseefi a sa puu a leti tu di a
be abi fu go a ini a apaiti foto di sikiifi a ini a buku ya.”

20We, a sama di e taki den sani ya, taki: “Fu tuu! Mi e
kon dyonson!”

Amen, na so de! Kon Masaa Jesesi, kon!
21Meke Masaa Jesesi teke gaan bun ati fasi namo luku

u ala. Amen, na so de!

